
ЛIэхэм я бжыгъэм 
хэпщIыкIыу кIэроху

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№5 (24.599) 2024 гъэм щIышылэм (январым) и 18, махуэку И уасэр зы тумэнщТхьэмахуэм щэ къыдокI

Хэт и бзэм нэхъ 
хуэкIуэрэ?

УнафэщIхэм 
яIуощIэ

4-нэ нап.3-нэ нап. 4-нэ нап.

«Махуэку»
2-нэ нап.

ЕрыскъыхэкIыу къыщIагъэкIым хагъахъуэ

Хэкум и 
къыщхьэщыжакIуэт

КъБР-м и Iэтащхьэ КIуэ-
кIуэ Казбек лэжьыгъэ 
Iуэху кIэ хуэзащ КъБР-м 
про мышленностымкIэ, 
энергетикэмрэ сату Iуэху-
хэмкIэ и министр Iэхъуэ -
бэч Щамил. 

МИНИСТРЫР тепсэ лъы-
хьащ лъэпкъ проектхэр гъэ-
зэщIа зэрыхъум, республи-
кэм и промышленностым и 
щы тыкIэм, абы иIэ Iэмал-
хэм, ар ирагъэфIэкIуэн па-
пщIэ ирахьэлIапхъэ Iэмэп-
сымэхэм, IуэхущIапIэ инхэр 
щIыналъэм дяпэкIэ щы-
лэжьэну трагъэгушхуэн па-
пщIэ ирагъэкIуэкI лэжьы-
гъэхэм. 

Министерствэм и нэIэ щIэт 
промышленностым и къуда-
мэхэр яхеубыдэ Къэ бэрдей-
Балъкъэрым щызекIуэ 
«Елэжь IуэхущIапIэ хэр» на-
гъыщэхэр (индексыр) зы-
гъэувхэм. 2023 гъэм и щIы-
шылэ - дыгъэгъазэ ма зэхэм 
къриубыдэу, а лъэныкъуэм-
кIэ промышленнос тым и ин-
дексыр проценти 103-м 
фIэкIыну щогугъ, экономикэ 
хьэпшып 17-м ящыщу 13-м 
ирахьэлIа лэжьыгъэхэр про-
центи 10-м  щIегъу, ар илъэс 
блэкIам елъы тауэ, хуэди-
тIкIэ нэхъы бэщ. 

Къэбэрдей-Балъкъэ-
рым къыIэрыхьащ цIыху-
хэр къызэрырашэкI авто-
бусу 19. Ахэр трагъэувэ-
нущ Налшык къалэм и уэ-
рамхэм. Иджыри апхуэдэ 
автобусу 25-рэ мазае ма-
зэм и япэ Iыхьэм къа-
Iэрыхьэнущ.

КъБР-м и Iэтащхьэ КIуэ-
кIуэ Казбек зригъэлъэ-
гъуащ ЩIыналъэм и зыу-
жьыныгъэмкIэ фондыр я 
дэIэпыкъуэгъуу казначей 
кредит щхьэхуэкIэ сом ме-
луан 400 зыщIата транс-
портыр. Апхуэдэ унафэр 
къыщащтауэ щытащ Пра-
вительствэм ЩIыналъэ 
зыу жьыныгъэмкIэ и ко-
миссэм и президиумым нэ-
гъабэ мэкъуауэгъуэ мазэм 
иригъэкIуэкIа зэIущIэм.

«Доступная среда» про-
граммэм ипкъ иткIэ къа-
Iэрыхьа, къэралым къы-

ЗыгъэпсэхупIэхэм дихьэххэр

КЪЭРЭШЕЙ-ШЭРДЖЭС. 2023 
гъэм республикэм и курортхэм 
цIыху мелуани 2-рэ мини 103-рэ 
щыIащ. Ипэ ита илъэсым нэхърэ 
ар проценти 10-кIэ нэхъыбэщ. 
Сыт щыгъуи хуэдэу, зы-
гъэпсэхупIэ цIэ рыIуэхэу къонэж 
Домбайрэ Архъызрэ, апхуэдэуи 
«Медовые водопады», «Марэ».

КъШР-м туризмэмрэ курортхэмкIэ и министр Текеев 
Расул зэрыжиIащи, илъэс къэс зыгъэпсэхуакIуэхэм    
къахохъуэ, ар кърокIуэ бгы лыжэ курортхэр зэрефIа-
кIуэм. Къапщтэмэ, Домбай щыIэ къежэхыпIэхэр къа-
гъэ щIэ рэщIэжри зрагъэубгъуащ, километр 1,18-рэ зи 
кIыхьагъ гъуэгу яухуащ. «Урысейм и бгыхэр-2023» 
лъэпкъ саугъэтыр къэхьыным теухуауэ щыта IэIэтым 
къызэригъэлъэгъуамкIэ, Архъыз къэралым и бгы-лыжэ 
курорт нэхъыфIу къалъытащ. РЖД ОАО-м щIыгъуу ту-
рист мафIэгухэр яутIыпщащи, Ростов областымрэ 
Краснодар краймрэ икIыурэ Къэрэшей-Шэрджэс Рес-
публикэм тыншу макIуэ абы зыщызыплъыхьыну хуей-
хэр. 

 

ФIым, зыужьыныгъэм хуэпабгъэу

АДЫГЕЙ. Мэзкуу къалэм и 
ВДНХ-м мы махуэхэм ще-
кIуэкIащ «Хэку цIыкIур Уры-
сейм и къарущ» урсейпсо муни-
ципальнэ форум. Иджы япэу зы 
утыкум щызэхуэсащ къэрал 
псом и муниципальнэ лIыкIуэу 
мини  7,5-рэ. 

АДЫГЭ Республикэм къыбгъэдэкIыу абы хэтащ АР-м 
и    Iэтащхьэм и администрацэмрэ Министрхэм я Каби-
нетымрэ я унафэщI Свеженец Владимир, ЩIыпIэ 
само управленэм и IэнатIэхэм ядэлэ жьэнымкIэ комите-
тым и унафэщI КIэдыкIуей Руслан, «АР-м и муниципа-
льнэ зэгухьэныгъэхэм я совет» ассоциацэм и тхьэмадэ 
Хьэткъуэ Хъызыр, апхуэдэуи республикэм и къали-
тIымрэ райони 7-мрэ я Iэтащхьэхэр. Псори зэхэту Ады-
гейм щыщу цIыху 28-рэ. 

Зэхуэсым хэтхэм защыхуигъазэм, Кириенкэ Сергей 
къыхигъэщащ муниципальнэ къулыкъур къызэрыгуэкI 
лэжьыгъэ мыхъуу, зыхуэдэр къэзыгъэлъагъуэу зэры-
щытыр, махуэ къэс фIым, зыужьыныгъэм хуэпэбгъэн 
зэрыхуейр. 

Форумым и зы махуэм екIуэкIащ зэIущIэу, стIол хъу-
рейуэ 32-рэ, лекцэ 25-рэ.

Iуэхум гъэщIэгъуэн куэдкIэ къыпищащ. «Муници-
пальнэ  практикэ-2023» зэпеуэм щытекIуахэр ягъэлъэ-
пIащ.

Зэпеуэхэм хэтынущ командэ 14
АБХЪАЗ. Республикэм Къы зэрымыкIуэ щытыкIэ-

хэм кIэ и министерствэм и лэжьакIуэхэр Белорусси-
ем кIуащ, Бобруйск къалэм и исполкомым и уна-
фэщIым иригъэблагъэри. Ахэр хэтынущ мафIэс-
гъэункIыфI-къегъэлакIуэ  къудамэхэм я зэпеуэ зэIу-
хам. Гупым я унафэщIщ министрым и къуэдзэ, 
генерал-майор Делибалтян Тигран.

БЕЛОРУССИЕМ къегъэлакIуэм и махуэм хуэгъэпсауэ 
илъэс къэс щIышылэм и 17 - 20-хэм Бобруйск щра-
гъэкIуэкI зэпеуэм волейболымкIэ, футбол цIыкIумкIэ, 
мафIэсгъэункIыфI спорт лIэужьыгъуэхэмкIэ я зэфIэкI 
щагъэлъэгъуэнущ Абхъазым, Белоруссием, Урысейм, 
Осетие Ипщэм я командэ 14-м. 

УЭРДОКЪУЭ Женя.

Къэбэрдей-Балъкъэрым 
Ухуэныгъэмрэ ЖКХ-кIэ и 
министерствэм и пресс-
IуэхущIапIэм къызэритам-
кIэ, «Къалэ псэукIэр егъэ-
фIэкIуэн» лъэпкъ пэхуэ-
щIэм ипкъ иткIэ Налшык 
къалэм цIыхур куэду щы-
зэхуэс и щIыпIэхэм ящы щу 
иджыри щы зэIузэпэщ 
щIыным ехьэлIа лэжьы-
гъэхэр къанэ щымыIэу 
зэфIагъэкIащ. 

ПСАЛЪЭМ къыдэкIуэу, 
Къэ бэрдей, Осетин уэрам-
хэр щызэхыхьэм деж щыт 
жыг хадэ цIыкIум иджырей 
мардэм къитIасэ уэзды-
гъэхэр падзащ, лъэс лъа-
гъуэхэм плиткэхэр иралъ-
хьащ, мывэхэмкIэ къра-
гъэтIы лъэ кIащ, къэкIыгъэ 
щхъуантIэхэр щагъэтIысащ, 
теплъэ дахэ иратащ.

Абхъазым и цIэр зезыхьэ 
утыкум деж кхъуэщынхэм 
жыгыщIэ цIыкIухэр щрагъэ-
тIысхьащ, цIыхухэм я тын-
шыпIэр къыхузэрагъэпэщу, 
тетIысхьэпIэхэмрэ пхъэн-
кIий идзыпIэхэмрэ щагъэу-
ващ.

Милицэм и лэжьакIуэхэм я 

«Хэку цIыкIур Урысейм и къарущ» 
япэ урысейпсо муниципальнэ зэхыхьэу 
мы махуэхэм Москва щекIуэкIым 
щыIащ УФ-м и Президент Путин Влади-
мир. ЗэIущIэм и къалэн нэхъыщхьэр 
му ниципальнэ къулыкъущIапIэхэм щы-
лажьэхэр зэкъуигъэувэу абыхэм я 
Iулыджыр къэрал псом къы щы Iэ-
тынырщ, а псори цIыхухэм, жыла гъуэм, 
къэралым папщIэ зэрылажьэр хьэкъ 
щIынырщ. 

ЗЭIУЩIЭМ кърихьэлIахэм щепсалъэм 
Президентым къыхигъэщащ муници-
пальнэ лэжьакIуэхэм я къалэныр псом 
нэхъ рэ зэрынэхъ гугъур, сыт щхьэкIэ 
жыпIэмэ, абыхэм я дежщ къэрал 
властымрэ цIыхухэмрэ я зэпыщIэныгъэр 
къыще жьэр. Апхуэдэуи игъэбелджылащ 
щIыналъэхэм иджыпсту я къалэн нэ-
хъыщхьэ дыдэу щытыр дзэ Iуэху хэхам 
хэтхэмрэ абыхэм я унагъуэхэмрэ защIэ-
гъэкъуэныр зэрыарар. 

Мыпхуэдэ зэхуэс иджы япэу къызэра-
гъэпэщауэ аращ, Президентым и уна-
фэкIэ, ар и пщэ дэлъщ ЩIыпIэ самоупра-
вленэм зегъэужьынымкIэ урысейпсо ас-
социацэм. Зэхыхьэм щызэхуэсащ муни-
ципальнэ районхэм, къалэ округхэм, 
къалэ цIыкIухэм, къуажэхэм, жылэ пхы-
дзахэм я Iэтащхьэу мин 7,5-м щIигъу. 

Къэбэрдей-Балъкъэр Республикэм икIащ 
муниципалитетхэм я унафэщI 50-м щIигъу. 

«Иужьрей илъэсхэм Урысейм и Прези-
дентым щIыпIэ самоуправленэм и уна-
фэщIхэм я пщэрылъхэм нэхъри къыхе-
гъахъуэ, абы къыхэкIыу, я Iэзагъым зе-
гъэужьыпхъэщ. Си фIэщ мэхъу «Хэку 
цIыкIур Урысейм и къарущ» урысейпсо 
муниципальнэ зэхыхьэм Путиным щигъэ-
белджыла къалэнхэм, гупсысэхэм, жэр-
дэмхэм а IэнатIэр куэдкIэ нэхъ лъэщ, 
купщIафIэ зэращIынур, абы къэралым 
щыпсэу дэтхэнэ цIыхуми и псэукIэр 
зэрыригъэфIэкIуэнур», - жиIащ КъБР-м и 
Iэтащхьэ КIуэкIуэ Казбек. 

Сыт хуэдэ къэрали хэгъэгуи щагъэнэ-
хъыщхьэр цIыхухэмрэ абыхэм я узын-
шагъэмрэщ. 2023 гъэм ди республикэм 
лэжьыгъэшхуэ щрагъэкIуэкIащ меди-
цинэ Iуэхутхьэбзэхэр цIыхухэм тыншу 
хуащIэу зэтеухуэным, узыншагъэр щра-
гъэфIакIуэ IуэхущIапIэхэр зыхуей хуэ-
гъэзэным, медицинэм и IэмалыщIэхэр 
ди деж къыщагъэсэбэпыфу зэтеухуэ-
ным, медицинэм и лэжьакIуэхэр гъэ-
хьэзырыным, цIыхухэр хущхъуэхэмкIэ 
къызэгъэпэщыным, лIэныгъэр гъэмэ-
щIэным ехьэлIауэ. 

ИЛЪЭСЫМ и кIэм къызэригъэлъэгъуам 
тепщIыхьмэ, лIэхэм я бжыгъэр нэхъ ма-
щIэ хъуащ. Ар псом япэу зи фIыщIэр пIа-
лъэ-пIалъэкIэрэ цIыхухэм я узыншагъэр 
къызэрапщытэрщ, медицинэ Iуэхутхьэб-

зэхэр сымаджэхэм и чэзум зэрагъуэтырщ, 
псэукIэр зэрефIакIуэрщ. 

Нэгъабэ я узыншагъэр къапщытащ 
цIыху мин 500-м, балигъи сабии хиубыдэу. 
IэмалыщIэхэр къыщагъэсэбэп медицинэ 
дэIэпыкъуныгъэ ягъуэтащ цIыху мини 
 6,5-м, абы щыщу зы миныр сабийщ. 

Лъэпкъ проектхэм я фIыгъэкIэ медици-
нэ IуэхущIапIэхэр зыхуей-зыхуэфIкIэ зэ-
пэщ ящIащ. 

Медицинэ IуэхущIапIэу 4 – Куба, Эльбрус 
къуажэхэм амбулаторэ щащIащ, Ок-
тябрьс кэм - ФАП, Кэнжэ амбулаторэ ща-
ухуэ. Узыншагъэр щахъумэ IуэхущIапIэу 
 14-м  зэгъэпэщыжыныгъэ лэжьыгъэхэр 
щекIуэкIащ, 9-р яухащ, 5-р мы илъэсым 
зэфIэкIынущ.

ДОХЪУШОКЪУЭ Синэ. 

IэнатIэр ирагъэфIакIуэ
Инвестицэ проектыш-

хуэхэм я гугъу пщIымэ, Про-
хладнэ, Iуащхьэмахуэ, 
Шэджэм, Бахъсэн щIына-

лъэхэм IуэхущIапIэщIэхэм 
лэжьэн щыщIадзащ. Абы и 
фIыгъэкIэ  IэнатIэ 1000-м 
нэс къызэIуахащ. 

Дызэрыт илъэсым дэ-
нымрэ щэкI къыщIэгъэ кIы-
нымрэ епха IуэхущIапIэхэр 
къызэрагъэпэщыну я му-

радщ, гъэсыныпхъэхэр зэ-
рылажьэ Iэмэпсымэхэмрэ 
техникэмрэ зрагъэубгъу-
нущ, унэлъащIэ, абдж къы-
щIэзыгъэкI заводхэр, къи-
нэмыщIхэр къызэIуахынущ. 
Абы и фIыгъэкIэ сом мелар-
дым щIигъу мылъку къа-
лэжьыфынущ, цIыху куэдым 
IэнатIэ ягъуэтынущ. Гулъытэ 
хэха хуащI Тырныауз щыIэ 
вольфрам-молибден къы-
щIэхыпIэм, ар щIыналъэр 
щIэгъэхуэбжьауэ зэлэжь, 
фIы кIэ зыщыгугъ лъэны-
къуэм хеубыдэ. 

 Зэхуэзахэр тепсэлъыхьащ 
цIыхухэр зыщIэупщIэ хьэп-
шыпхэми. Илъэс блэкIам 
 къриубыдэу, зэкIэ къызэраб-
жамкIэ, сом мелард 292-м 
щIигъу и уасэ хьэпшып зэра-
гъэкIуэкIащ, ар илъэс блэ-
кIам яхузэфIэкIам елъыта-
уэ, проценти 112-рэ мэхъу. 
ЦIы хухэм яIэрыхьэ ерыс-
къыпхъэр 2022 гъэм елъы-
тауэ  процент 29-кIэ нэхъыбэ 
хъуащ, хуащIэ Iуэхутхьэб-               
зэ хэр – процент 14-кIэ хэ-
хъуащ.

КъыдэхъулIар мащIэкъым, дызэлэжьыни диIэщ

Налшык и уэрамхэм автобусыщIэхэр къыдохьэ

щы щIагъэкIа «Ситимакс 
9», ПАЗ Вектор NEXT авто-
бусхэр цIыхухэм я тын-
шыпIэм хуэщIащ, конди ци-
о неркIэ къызэгъэпэщащ, 
къищынэмыщIауэ, зи 
узын шагъэм къимыхьхэм-

кIи итIысхьэгъуафIэ-къи-
кIыжыгъуафIэу щытщ.

Апхуэдэу транспорты-
щIэм гъуэгупщIэр ахъшэ 
IэрылъхьэкIэ мыхъуу, кар-
тэкIэ епту Iуэхур зэтраублэ-
нущ.

Лъэпкъ пэхуэщIэхэм 
япкъ иткIэ

жыг хадэ цIыкIум сабийхэм 
папщIэ джэгупIэщIэхэр ща-
гъэуващ. Абыхэм я шына-
гъуэншагъэр къызэрагъэ-
пэщын мурадкIэ ахэр хьэ-
фэм къыхэщIыкIа плиткэ-
хэмкIэ къращIыкIащ, къэ-
къэ ухь хэр ягъэуващ, уэзды-
гъэхэр падзащ. 

Апхуэдэ лэжьыгъэхэр ще-
кIуэкIащ Шэджэм щIына-
лъэм и Звёзднэ къуажэми. 
Ахэр зэфIагъэкIащ «Къа-
лэдэсхэм я псэукIэр егъэ-
фIэкIуэн» къэрал пэхуэщIэм 

хы хьэ «ПсэупIэмрэ къа-
лэхэм я теплъэмрэ» лъэпкъ 
проектым тету икIи абы и 
фIыгъэкIэ, къуажэм и 
пщIан тIитхурэ жыг хадэ 
цIыкIумрэ зыхуей-зыхуэфI-
хэмкIэ къызэрагъэпэщащ. 
Лъэс лъагъуэщIэхэр пхра-
шащ, уэздыгъэщIэхэр па-
дзащ, машинэ зекIуапIэхэм 
асфальт тралъхьащ.

Унафэ щыIэщ а пэхуэ-
щIэхэм япкъ иткIэ, дызы-
хыхьа илъэсым Звёзднэ 
къуа жэм Лениным и цIэр 
зезыхьэ и уэрамым и лъэс 
лъагъуэр иджырей мардэм 
къитIасэу къызэрагъэпэ-
щыжыну. 

НАУРЫЗЫКЪУЭ Ислъам.

Урысей Федерацэм 
Мэкъу мэш хозяйствэмкIэ  
и министерствэм иджы б-
лагъэ къызэритамкIэ, 2023 
гъэм и мазэ 11-м къриу  - 
бы дэу къэралым ерыс-
къы хэкIыу къы щы щIа-
гъэкIам и куэдагъым хэ-
хъуащ. 

Псалъэм папщIэ, гъэш-
хэкIым, фошыгъум, IэфIы-

кIэм, лыхэкIым, хьэжыгъэм, 
пхъэщхьэмыщхьэрэ ха дэ-
хэкIыу, лыхэкIрэ бдзэжьейуэ 
банкIхэм иралъхьэм, се-
мышкIэ дагъэм, нэгъуэщIхэ-
ми щIрагъэгъуащ. 

Зэпалъытыж пIалъэм 
 къриубыдэу Къэбэрдей-    
Балъкъэрым и мэкъумэш, 
ерыскъыхэкIхэм елэжь Iуэ-
ху щIапIэхэми апхуэдэ зэ-
фIэкIхэр къагъэлъэгъуащ. А 

лъэхъэнэм хуэзэу про мыш-
леннэ индексыр проценти 
101-рэ хъуащ. ГъэшхэкIыу 
къыщIагъэкIым и куэда-
гъым хэхъуащ: шхум про-
цент 23-кIэ, шатащхьэм - 
проценти 3,4-кIэ, кхъуеймрэ 
кхъуейлъалъэмрэ - процент 
13,8-кIэ. ЛыхэкIхэм ящыщу 
нэкулъу ящIым хэхъуащ  
процент 22,4-кIэ. Крахмалу 
къыщIагъэкIар процент 35-
кIэ нэхъыбэщ, 2022 гъэм и 
иджы хуэдэ зэманым нэхъ-
рэ.

IэфIыкIэрэ макаронхэкIыу 
ди деж щагъэхьэзырар 2022 
гъэм ящIам хуэдизщ. Пхьэ-
щ хьэмыщхьэ, хадэхэкI кон-
сервхэри зытета бжыгъэхэм 
къытенэжащ.

Зэрыщыту къапщтэмэ, 
Урысейм и ерыскъыхэкI про-
мышленностыр шэщIауэ лэ-
жьащ. Иджыпстуи, щыIэ 
щытыкIэм емылъытауэ, зе-
ужь, ди цIыхухэр фIагъ 
 лъагэ зиIэ шхыныгъуэхэмкIэ 
ирикъуу къызэрагъэпэщ. 

ХЬЭЩЫКЪУЕЙ Олег. 

КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

Ди къуэш республикэхэм

Шэм  нэхърэ  бзэр  нэхъ  жэрщ.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

«Ди къэралым гъунэгъу щIыналъэм 
щригъэкIуэкI дзэ Iуэхугъуэ хэхам хэту, 
ди сэлэтхэм, офицерхэм ящыщ куэ -     
дым лIыгъэрэ хахуагъэрэ къызыкъуах. А 
лIыхъужьхэр (нэгъуэщIу абыхэм уе джэ-
фынукъым) я дамэпкъ зэтауэ, щхьэмы-
гъазэу щIозэу Донбассым, ди къэра -
лым я цIыхухэм я щхьэхуитыныгъэм, я 
къаруи гъащIи щымысхьу. Хэкум и 
 хъумакIуэ къэмылэнджэжхэм я гъа - 
щIэр щапхъэщ къытщIэхъуэ щIэблэхэм 
я дежкIэ. Абыхэм я деж щынэрылъа-
гъущ урысей цIыхубэр я IуэхущIафэрэ 
гупсысэкIэ зыхуэдгъадэ хъун щымыIэ 
хэкупсэу зэрыщытыр», - СВО-м теухуа и 
къэпсэлъэныгъэхэм ящыщ зым апхуэ-
дэу щыжиIауэ щытащ ди къэралым и 
 Iэтащхьэм. 

КЪЭРАЛ УнафэщIым и псалъэхэр къанэ 
щымыIэу хуэпхь хъунущ дзэ операцэ хэ -
хам хэт ди хэкуэгъу щIалэ хахуэхэм ящыщ 
дэтхэнэми. Апхуэдэхэм я щапхъэ нэст ди 
тхыгъэр зытеухуа адыгэ щIалэр - Гъуэтыж 
Азэмэт Мурат и къуэр. ЛIыгъэр зи гъуазэу 
зэуапIэ губгъуэм ита офицер хахуэр 
 биишэм ихьауэ щытащ илъэс ипэкIэ, 2023 
гъэм и щIышылэ мазэм…

Гъуэтыж Азэмэт Бахъсэн щIыналъэм 
хыхьэ Кыщпэк къуажэм 1999 гъэм и гъат-
хэпэ мазэм къыщалъхуащ. Налшык дэт 
«Солнышко» школ-сабий садым пэщIэ - 
дзэ щIэныгъэ щызригъэгъуэта нэужь, щIа-
лэ цIыкIум еджэным щыпищащ къала-
щхьэм и курыт школ №4-м. Еджэнми 
 школым щекIуэкI жылагъуэ лэжьыгъэхэ -
ми хуэжыджэр ныбжьыщIэм хъарзынэу 
къехъулIэрт предмет зэмылIэужьыгъуэ-
хэр, «балигъыпIэ иувэмэ, къыхихыну Iэ-
щIа гъэр сыт хуэдэу пIэрэ?» жыуигъэIэу. 
Спортым, абы и лIэужьыгъуэ бэнэкIэ хуи-
тым дахьэхырт, зэхьэзэхуэ зэмылIэужьы-
гъуэхэм увыпIэфIхэр къыщихьу. Техникэ 
зэхуэмыдэхэми фIыуэ хищIыкIырт абы. 
АтIэми ерэ фIырэ зэрызэхищIыкI лъан-
дэрэ Азэмэт иубзыхуакIэт зригъэгъуэтыну 
IэщIагъэр зэпхар. ЩIалэм триухуат, и адэ 
Мурат хуэдэу, дзэ къулыкъур къыхихыну. 

Апхуэдэуи хъуащ. ЕплIанэ гимназием 
класси 9-р ехъулIэныгъэкIэ къыщиуха нэ-
ужь, Гъуэтыжыр 2014 гъэм щIэтIысхьащ 
Сухой Павел и цIэр зэрихьэу Актюбинск 
 къалэм кадетхэр щагъэхьэзыру дэт школ-
интернатым. А еджапIэри фIы дыдэу къиу-
хат Азэмэт, зыхэтым щIэныгъэ куукIи гъэ-
сэныгъэ дахэкIи къахэщу. Абдежым къы-
щыувыIакъым хъуэпсапIэ нэхухэмрэ му-
рад инхэмрэ гъащIэм хузиIэ щIалэщIэр. 
2016 гъэм Гъуэтыжым еджэным щыпи-
щащ командирхэр щагъэхьэзыр, Совет 
Союзым и ЛIыхъужь Маргелов Василий и 
цIэр зэрихьэу Рязань къалэм дэт Дзэ-де-
сант училищэ нэхъыщхьэм. Абдежми щIэ-
ныгъэм хуэнэхъуеиншэ щIалэ жыIэщIэу, 
гъэсауэ зыкъыщигъэлъэгъуащ Азэмэт. 
2017 гъэм ирихьэлIэу адыгэ щIалэм къы-
хуагъэфэщакIэт еджапIэ нэхъыщхьэм и 
унафэщIхэм къыбгъэдэкI щIыхь тхылъхэр, 
щIэныгъэ зэгъэгъуэтыным щиIэ ехъу лIэ-
ныгъэхэм папщIэ, IуэхугъуэфIхэм я жэр-
дэмщIакIуэрэ и пщэрылъ къалэнхэр къы-
зыхуэтыншэу зэригъэзащIэм щхьэкIэ. 
Къы кIэлъыкIуэ илъэсми Гъуэтыжым гу-
лъы тэ лъагэ игъуэтащ. ПщIэ хуащIу ар 
ягъэкIуащ ди къэралым и щыхьэр Моск -
ва, абы и Утыку Плъыжьым накъыгъэм и 
9-м щызэхашэну ТекIуэныгъэм и пэкIу 
иным хэтыну. Къэралпсо мыхьэнэ зиIэ 
апхуэдэ Iуэхугъуэхэм, зэрытщIэщи, хэтыну 
дзыхь зыхуащIыр фIым я фIыжхэращ, 
 дауи. Адыгэ щIалэщIэ Гъуэтыж Азэмэт апх-
уэдэт. 

Дзэ-десант еджапIэ нэхъыщхьэр Гъуэ-
тыжым фIы дыдэу къиухащ 2021 гъэм, 
 диплом плъыжьымрэ дыщэ медалымрэ и 
Iэрылъхьэрэ лейтенант цIэри къыфIа-
щауэ. А илъэс дыдэм Азэмэт дзэ къулы-
къум щыпэрыуващ Новороссийск къалэм. 

2022 гъэм и мазаем Гъуэтыжыр езым и 
фIэфIыныгъэкIэ Украинэм кIуащ, абы ди 
къэралым щригъэкIуэкI дзэ Iуэхугъуэ хэ-
хам хэтыну. Зы илъэс ныкъуэ нэхъ дэмы-
кIыу щIалэ хахуэр, дзыхь къыхуащI сыт 
хуэдэ къалэнри нэсу, къызыхуэтыншэу 
 зыгъэзащIэр, и къулыкъукIэ драгъэкIуэ-
теящ: абы къыфIащащ Гвардием и лей-
тенант нэхъыжь цIэ лъагэр. Куэд дэмы -
кIыу Азэмэт ягъэуващ 108-нэ десант-еб-

Урысей гвардием и управленэу КъБР-м щыIэм и 
офицерхэр Урысей печатым и махуэмкIэ ехъуэ-
хъуащ щIыналъэм и цIыхубэ хъыбарегъащIэ Iэна-
тIэм и унафэщIхэмрэ гупхэмрэ. 

УРЫСЕЙ гвардием КъБР-м щиIэ къудамэм и 
унафэщI, полицэм и полковник Васильев Сергей 
къыбгъэдэкIыу журналистхэм ехъуэхъуащ управ-
ленэм и хъыбарегъащIэ IуэхущIапIэм и унафэщI, по-
лицэм и подполковник КIэфо Залым икIи жыджэру 
къазэрыдэлажьэм папщIэ фIыщIэ яхуищIащ. 

- Фи IэщIагъэр жылагъуэм деж мыхьэнэшхуэ зиIэщ 
- ипэжыпIэкIэ фэ куэдкIэ фэлъытащ цIыхубэм я Iуэху 
еплъыкIэр, къэралым ехьэлIа хъыбархэм я фIагъыр 
зыхуэдэнур. Узыншагъэ, зэIузэпэщыгъэ фыщымы-
щIэну, фи IэщIагъэм ехъулIэныгъэхэр фыщиIэну, 
лэжьыгъэм сыт  щыгъуи арэзы фыкъищIыну ди 
 гуапэщ, - жиIащ  офицерым. АдэкIэ фIыщIэ тхылъхэр 
зыхуагъэфэ щахэм яритащ.

УАРДЭ  Жантинэ.

IэнатIэр
ирагъэфIакIуэ

УФ-м егъэджэныгъэм-
кIэ и министр Кравцов 
Сергей къэралым и Пре-
зидент  Путин Владимир 
щигъэ гъуэзащ курыт 
школ хэм щекIуэкI зэ хъуэ-
кIыныгъэ хэм. 

«ШКОЛХЭР ухуэнымкIэ 
про граммэр зэрыдубзы-
хуам тету йокIуэкI, абы и 
фIыгъэкIэ сабийхэр зэблэ-
кIыгъуищу еджэу зэры-
щытар щыIэжкъым, - жи-
Iащ министрым. - Къи щы-
нэ мы щIауэ, зэблэкIыгъуи-
тIу ла жьэ еджапIэхэр 
про цент 15 хъужу аращ. 
Курыт школ псори зыхуэ-
ныкъуэ Iэмэ псымэхэмкIэ 
къызэгъэпэщащ, егъэ-
джэныгъэм и фIа гъым зэ-
рыхэдгъэхъуэ ным хуэгъэп-
са Iэмалхэр IэнатIэм жы-
джэру къыщыдогъэсэ-
бэп».

Кравцов Сергей къыхи-
гъэщащ къэралыр эконо-
микэ щытыкIэ гугъу къиху-
тами, школхэр зыхуей хуэ -
зэу зэгъэпэщыжынымкIэ, 
еджа пIэщIэхэр ухуэнымкIэ 
программэр зэпымыуауэ 
зэ рылажьэр, санкцэ нэхъ 
ткIий дыдэхэми а Iуэхур 
къы зэры зэтрамы гъэувыIэ-

«Адыгэ псалъэ» газетым и 
щIэджыкIакIуэхэр щIэх-щIэ-
хыурэ къыщIолъэIу хамэ 
щIыпIэхэм щыпсэу, зи лIы-
гъэрэ дуней тетыкIэкIэ цIэ-
рыIуэ хъуа адыгэхэм я гъа-
щIэмрэ къекIуэкIыкIамрэ 
тепсэлъыхь тхыгъэхэр нэ-
хъыбэIуэрэ къытеддзэну. 
Абы ущымыгуфIыкIынкIэ 
Iэмал иIэкъым - тхыдэр 
зыфIэгъэщIэгъуэнхэр, абы 
хэлъ щэхухэм я пэжыпIэр 
къэзылъыхъуэхэр икIи зэ-
зыгъэщIэну хущIэкъухэр 
 мащIэкъым. Мызыгъуэгум 
газетым и щIэджыкIакIуэ -
хэр къызыщIэупщIар Бол-
гарием и ЛIыхъужь Черке -
зов Стефанщ. Къэралыш-
хуэм и тхыдэм зи цIэр къыхэ-
на щIалэм и къуэпсхэр 
адыгэ хэм я дежкIэ къе кIуэ-
лIэжынкIэ зэрыхъунум и 
унэцIэм гурыщхъуэ уе -
гъэщI, ауэ сыт Болгарие 
щIы налъэмрэ адыгэхэмрэ 
зэхуаIуэхур, жыпIэуи уегъэ-
гупсысэ.

ДИ лъэпкъым и нэгу щIэ-      
кIа тхьэмыщкIагъэхэм я нэхъ 
ин дыдэр хэкукъутэращ. Ха-
мэщIым тыншыгъуэ къыща-
лъыхъуэу минищэ бжыгъэкIэ 
кIуэ ди лъэпкъэгъухэр зыIуу -
вэ IэнатIэр гукIуэдыгъуэт - яб-
гына щIыпIэхэм къагъэзэжы-
ну Iэмал ямыIэу, къыщыщIи-
дза хэкухэм, Iэщым хуэдэу, 
щызэрахуэу щытыкIэ бза-
джэм ихуат. Уэсмэн пащты-
хьыгъуэр фIыуэ щыгъуазэт и 
щIыгум къихьэ адыгэхэм 
 лIыгъэкIэ къапэувын куэд зэ-
рыщымыIэм, ахэр илъэс пщIы 
бжыгъэкIэ я лъахэ яхъумэжу 
бийм зэрыпэщIэтам, зэуэным 
зэрыхуэщIам. Абы къыхэкIыу 
адыгэхэр и гъунапкъэ пхы-
дзахэм ихурт, пащтыхьым 
иригъэкIуэкI политикэр зы-
мыдэу къэувхэм абдеж 
 щапэщIигъэувэу, хъымпIар 
имыщI ди цIыхухэм я гъа-
щIэхэмкIэ езым и зауэлIхэр 
ихъумэу. Абы иригъэкIуэкI 
 зауэ кIэншэхэм адыгэ куэ -
дым я щхьэ халъхьащ. Куэд 
дыдэ хэкIуэдащ, псалъэм и 
хьэтыркIэ, Балканым щекIуэ-
кIа зауэ мыужьыхыжхэм.

Уэсмэн пащтыхьыгъуэм 
куэд зэримыхьыжынур нахуэ 
щыхъупар 1880 гъэхэращ: 
 Истамбылым къикI унафэхэм 
дэнэ щIыпIэкIи зыкъыщы-
паIэтырт, лъэпкъхэм я щхьэ-
хуитщIыжакIуэ бэнэныгъэм 
нэхъри зиубгъурт. Псом хуэ-
мыду хъийм икIар Балкан 
щIыналъэрат. Абы щыпсэу 
лъэпкъхэр Iэпхлъэпх ищIын 
мурадкIэ, 1880 гъэхэм па-
щтыхьыгъуэм залымыгъэкIэ 
адыгэхэр абы игъакIуэу хуе-
жьащ. Захъумэжын папщIэ 
гупышхуэ зэрыгъэхъуурэ 
 гъуэгу техьэ ди лъэпкъэгъу -
хэр здэкIуэр нахуэу ямыщIэ-
ми, Болгарием и щIыгур нэхъ 

Тэрч щIыналъэ администрацэм и унафэщIым и къа-
лэнхэр пIалъэкIэ зыгъэзащIэ Хъущт Аслъэнбий илъэ-
сыщIэм и япэ лэжьыгъэ махуэм щыIащ Курп Ищхъэрэ 
 (Къаншыуей), Хьэмидей (ХьэпцIей) жылэхэм икIи зри-
гъэлъэгъуащ егъэджэныгъэ IэнатIэр егъэфIэкIуэным 
ехьэлIа программэр абыхэм зэрыщагъэзащIэ щIыкIэр. 

КУРЫТ еджапIэхэр егъэфIэкIуэнымкIэ щыIэ программэм 
зэрыщыубзыхуам тету, школхэр зыхуей-зыхуэфIхэмкIэ нэсу 
къызэрагъэпэщ, унэлъащIэщIэхэр классхэм щIагъэувэ, обо-
рудованэщIэхэр къащэху. 

Псалъэм папщIэ, Курп Ищхъэрэм и курыт еджапIэм и 
пэшхэр унэлъащIэхэмкIэ яхуэпащ, компьютер техникэр, 
егъэджэныгъэм къыщагъэсэбэп оборудованэхэр, Iэмэ псы-
мэхэр, спорт хьэпшыпхэр къащэхуащ. ЕджакIуэхэм шхын 
пщтырхэр щыхуагъэхьэзыр пщэфIапIэм абы щхьэкIэ зыхуэ-
ныкъуэ электрохьэкур, ерыскъыр щагъажьэ шкафыр, щIы-
Iалъэу тIу, ерыскъыпхъэхэр гъэщтауэ щахъумэ камерэр, 
шхын хьэзырыр зытрагуашэ тегъэувапIэр, хьэкъущыкъу 
зэщIэту 100-м щIигъу, нэгъуэщIхэри щIэрыпсу иратащ. Абы 
нэмыщI, сабийхэм я шхапIэри унэлъащIэхэмкIэ зэпэщ ящIащ. 

«Курп Ищхъэрэм и курыт еджапIэм дежкIэ мыхьэнэшхуэ 
зиIэ Iуэхугъуэщ иджыпсту екIуэкI лэжьыгъэхэр, къуажэм дэт 
сабий садыр жьы дыдэ зэрыхъуам къыхэкIыу, абы щаIыгъ 
цIыкIухэр мыбы къызэрыдгъэIэпхъуэр къэтлъытэмэ. Абы 
щхьэкIэ пэшиплIу зэхэт зы блок щхьэхуэу яхуэдгъэхьэзыращ, 
сабий 38-рэ щIэхуэн хуэдэу», - жиIащ Хъущт Аслъэнбий.

А къуажэм щекIуэкIа лэжьыгъэхэм хуэдэ Хьэмидейм и 
курыт еджапIэми щызэфIагъэкIащ. Бжьамийхэр ирагъэ-
фIэкIуащ, абы и фIыгъэкIи псы щIыIэмрэ хуабэмрэ ирикъуу 
ягъуэт хъуащ, школым и пэIущIэ пэшышхуэр нэхъ бгъуэ 
ящIащ. 

«Къэбгъэлъагъуэмэ, еджапIитIми щрагъэкIуэкIа лэжьы-
гъэхэм арэзы утехъуэ хъунущ, ахэр фIыуэ ягъэзэщIащ икIи 
дримыгуфIэу къанэркъым, щIыналъэм нэхъ щыпхыдза и 
 къуажитIым дэс сабийхэм зыхуей ягъуэту еджэн папщIэ ахэр 
сыт и лъэныкъуэкIи къызэрызэрагъэпэщам», - къыхигъэщащ 
Хъущт Аслъэнбий.

Абы нэмыщI, Хъущтыр щыIащ Тэрч къалэм и курыт еджапIэ 
№2-м. Зэгъэпэщыжыныгъэхэм щоужьэрэкI абы икIи ахэр и 
кIэм нэблэгъащ. Зыхуагъэувыжа къалэнхэр и чэзум зэ-
фIагъэкIын мурадкIэ а лэжьыгъэхэм цIыху нэхъыбэ къыха-
шащ. 

Къыхэдгъэщынщи, егъэджэныгъэ IэнатIэр егъэфIэкIуэным 
хуэгъэпса программэм Тэрч щIыналъэм и курыт еджапIиплI 
2023 гъэм хагъэхьауэ щытащ. Акъбащ Ипщэм (Астэмрей) 
 къуажэм и курыт школыр илъэсыщIэм ипэ къихуэу зэгъэ пэ-
щыжын яухри, еджэн щыщIадзэжауэ мэлажьэ. 

ХЬЭЩЫКЪУЕЙ Олег. 

Урысей Федерацэм экономикэ зыу-
жьыныгъэмкIэ и министрым и къуэ -
дзэ Назаров Сергей видеозэпыщIэ-
ныгъэ IэмалкIэ иджыблагъэ иригъэ-
кIуэкIащ Къэбэрдей-Балъкъэрым и 
инвестицэ зэфIэкIым теухуа зэIущIэ.

АБЫ и лэжьыгъэм хэтащ КъБР-м и 
Правительстэвм и УнафэщIым и япэ 
 къуэдзэ Къуныжь МуIэед, КъБР-м эко-
номикэ зыужьыныгъэмкIэ и министр 
 Рахаев Борис, промышленностымкIэ, 
энер гетикэмрэ сатумкIэ и министр 
 Ахъуэбэч Щамил, мэкъумэш хозяйст-
вэмкIэ и министрым и къуэдзэ Чеченов 
Ислъам, «КъБР-м зыужьыныгъэмкIэ и 
зэгухьэныгъэ» АО-м и унафэщI Чочаев 
Ахъмэт, «Россети Северный Кавказ»-м и 
къудамэу республикэм щыIэ «Къэб-
балъкъэнерго»-м и унафэщI Къарэ Мур-
таз, УФ-м Экономикэ зыужьыныгъэм -
кIэ, Промышленностымрэ сатумкIэ и 
министерствэхэм я къулыкъущIэхэр, 

«Кав каз.РФ» АО-м, щIыналъэм щыла-
жьэ банкхэм, IуэхущIапIэхэм я лIыкIуэ-
хэр, нэгъуэщIхэри. 

ЗэIущIэм щызэпкърахащ Къэбэрдей-
Балъкъэрым и инвестицэ зэфIэкIым 
 зегъэужьыным, абы мы зэманым ири-
хьэлIэу зригъэхъулIахэм зегъэубгъуным, 
республикэм и экономикэм инвесторы-
щIэхэр къыхэшэным ехьэлIа Iуэхухэр. 
Къапщтэмэ, гулъытэ хэха хуащIащ 
 щIыналъэм бизнесыр кърашэлIэн щхьэ-
кIэ, республикэм и промышленнэ Iуэху-
щIапIэхэм ар къызэрыдахьэхыфыну яIэ 
Iэмалхэм, абыхэм нэхъ псынщIэу за-
ужьынымкIэ зэран къахуэхъу лъэпощ-
хьэ похэр къызэранэкIынымкIэ щыIэ 
хэкIыпIэхэм, нэгъуэщIхэми.

ЗэIущIэм кърикIуахэр къызэщIикъуэ-
жу, Назаров Сергей унафэ щхьэхуэхэр 
ищIащ адэкIэ зэрылэжьэнухэм теухуа-
уэ.

БАТОКЪУЭ  Албэч. 

Хэкум и къыщхьэщыжакIуэт

гъэ рыкIуэныгъэ Кубань полкым и 3-нэ 
 парашют-десант ротэм и унафэщIым и 
 къуэдзэу. Дзэм щиIэ къалэнхэм ехъулIэ 
адыгэ щIалэр зауэрт, адрейхэм щапхъэ 
яхуэхъуу, къикIуэт имыщIэу. ГъащIэр фIы-
уэ зылъагъу, зи псэр зэIуха щIалэщIэр еры-
щу пэщIэтыфырт фронтым щыIэ лъэпо-
щхьэпохэм, гугъуехьхэмрэ щыщIэныгъэ-
хэмрэ щымышынэу. Апхуэдэ щытыкIэм 
абы къыхуриджэрт зауэ IэнатIэм къыдыIут-
хэри. ЗэпэщIэувэныгъэхэм ящыщ зым 
къы щигъэлъэгъуа лIыгъэм папщIэ Гъуэ-
тыж Азэмэт полкым и командованием и 
унафэкIэ къратауэ щытащ «Хахуагъэм 
 папщIэ» медалыр. УIэгъэ хъуами, сыма-
джэщым куэдрэ щIэмылъу зауэ IэнатIэм 
пэрыхьэжат Гъуэтыжыр, Донбассым и 
цIыху бэм я гъащIэр, ди къэралым и щхьэ-
хуитыныгъэр ихъумэныр игъэнэхъапэу. 

Илъэс блэкIам и щIышылэм и 19-м, ад-
рей махуэхэми хуэдэу, Гъуэтыжыр зауэ 
I энатIэм Iутт, бийм пэщIэту. Зи пашэ и 
 ныбжьэгъу зауэлIхэм япэ иту ар, зэрихаб-
зэу, зауэрт, къикIуэт имыщIэу. Хэт ищIэнт а 
махуэр адыгэ щIалэ хахуэм и дежкIэ 
иужьрей хъуну?.. 

Хабзэу къызэрекIуэкIщи, цIыхубзыр 
 жьэгум и хъумакIуэщ, цIыхухъур щалъхуа 
щIыналъэм, къэралым, Хэку-анэм я къы-
щхьэщыжакIуэщ. Апхуэдэущ зэрищIар 
 Гъуэтыж Азэмэти: ди къэралыр щытыкIэ 
гугъум щихуэм, адыгэ щIалэр ящыщащ 
абы и хъумакIуэу увахэм. Ува къудей мы-
хъуу, и гъащIэр, и псэр итащ Хэкум и щхьэ-
хуитыныгъэм папщIэ. Абы щыгъуэ ар 
иджы ри илъэс 24-рэ ирикъуатэкъым. 

Зауэ къалэнхэр игъэзащIэу къыкъуэкIа 
лIыгъэмрэ хахуагъэмрэ папщIэ Гвардием 
и лейтенант нэхъыжь Гъуэтыж Азэмэт 
 Мурат и къуэм, къэралым и къыщхьэ-
щыжакIуэ нэс адыгэ щIалэщIэм, ныб-
жьэгъу пэжым, къуэфIым, къыхуагъэфэ-
щащ «ЛIы хъужьыгъэм и орден» лъапIэр. 
Ар хуэфащэ дыдэт зи гъащIэ кIэщIым 
 къриубыдэу куэдым хунэса щIалэ хахуэм. 

Гъуэтыжым и фэеплъыр сакъыу яхъумэ 
ар къызыхэкIа унагъуэм исхэм, благъэхэм, 
Iыхьлыхэм, ныбжьэгъуу иIахэм. «Дэ ди 
 гъащIэр тхуихъумэри, езым и псэр итащ», 
- жаIэу Азэмэт зауэ IэнатIэм къыдыIутахэр 
щIэх-щIэхыурэ къопсалъэ Гъуэтыжхэ я уна-
гъуэм къина нэхъыжьхэм я деж. 

ЛIыхъужьхэр дэ къытхэтщ. Ахэр къыщы-
хъур, щагъасэр, гъуэгу захуэ щытра-
гъэувэр Гъуэтыжхэ Муратрэ Марьянэрэ я 
адыгэ унагъуэхэм хуэдэхэращ. Абы и щап-
хъэщ Гъуэтыж Азэмэти абы хуэдэу зи 
 гъащIэр цIыхубэм я мамыр псэукIэм щIэ-
зыта адрей ди щIалэхэри. Абыхэм къа-
гъэлъэгъуа лIыхъужьыгъэмрэ хахуагъэм-
рэ щапхъэу хуагъэув къытщIэхъуэ щIэб-
лэм. Хэкум и ЛIыхъужьхэм я вагъуэхэр, нур 
ядзу, куэдрэ щреблэ уафэгум. 

ЖЫЛАСЭ  Маритэ. 

фы нур. Илъэсым сыт и 
лъэ ныкъуэкIи зыхуей хуа-
гъазэу школ мин 1,5-кIэ 
зэрагъэпэщыж.

Путин Владимир жиIащ 
Урысейм и школхэм мате-
матикэмкIэ, физикэмкIэ, 
информатикэмкIэ егъэ-
джакIуэхэр къазэре мэ щIы-
кIыр, а Iуэхуми хэкIы пIэхэр 
къызэрыхуагъуэ тыпхъэр.

Анэм и пIэм
и къуэр йоувэ

Данием и пащтыхь 
 гуащэ Маргрете ЕтIуанэр 
и къулыкъум текIащ. Къэ-
ралыгъуэм и пащтыхь 
 хъуащ абы и къуэ, илъэс 
55-рэ зи ныбжь Фреде-
рик ЕпщIанэр.

ИЛЪЭС 83-рэ зи ныбжь 
Маргрете лIэщIыгъуэ ны-
къуэм щIигъукIэ къэралым 
и унафэр IэщIэлъащ. 
Иужьрей илъэс 900-м 
 къриубдэу иджы япэу къэ-
хъуу аращ Данием и пащ-
тыхьыр езым и фIэфIыны-
гъэкIэ и къулыкъум къыпэ-
рыкIыу. Пащтыхь гуащэм 
къызэригъэлъэгъуамкIэ, а 
Iуэхум щхьэусыгъуэ хуэ-
хъуар и узыншагъэм и 
щытыкIэрщ.

Iуэхугъуэм иращIэкIа да-
уэдапщэр Копенгаген дэт 
Кристиансборг быдапIэм 
щызэхэтащ. ЦIыхубэр гуа-
пэу IущIащ пащтыхьы-
щIэм.

«Къалэнышхуэ си пщэ 
къызэрыдэхуар къызгу-
роIуэ, - жиIащ Фредерик 

ЕпщIанэм. - ЦIыхухэр зэгу-
рыIуэу, зэкъуэту псэу ным, я 
къэкIуэнур нэхъыфI зэ-
рыхъуным си гуащIэр хуэз-
гъэпсынущ. ЗэхэщIыкI сиIэ 
зэрыхъурэ сэ аращ сызы-
хуагъасэр икIи сыгушхуэу   
а Iуэхум сыпэрохьэ».

Пащтыхьым и япэ къуэ-
дзэу щытынущ абы и къуэ, 
илъэс 18 зи ныбжь Крис-
тиан, етIуанэу - Маргрете, 
апхуэдэу а бзылъхугъэрщ 
къэралым и тетыр щыщы-
мыIэм деж унафэр зыIэ-
щIэлъынур.

ЩIышылэм и 18,
махуэку

Урысейм и Дзэ-Хьэуа 
Къарухэм я командованэ 
нэхъыщхьэм и махуэщ

1854 гъэм къалъхуащ 
адыгэ усакIуэ цIэрыIуэ Па-
щIэ Бэчмырзэ.

1940 гъэм къалъхуащ 
тхакIуэ, егъэджакIуэ, кино-
драматург Жылэтеж Сэлэ-
дин.

1949 гъэм къалъхуащ Аб-
хъазым, КъШР-м я цIыхубэ 
артист, КъБР-м щIыхь зиIэ 
и артист Акъ Мухьэрбэч.

1955 гъэм къалъхуащ 
 КъБР-м и Парламентым и 
депутату щыта, «УФ-м цIы-
хубэр егъэджэнымкIэ и Iэ-
натIэм и лэжьакIуэ нэ-
хъыфI» цIэр зыхуагъэфэ-
ща, жылагъуэ лэжьакIуэ 
Умэ Светланэ.

ХамэщI адыгэ дунейм
и зы теплъэгъуэ

мамыру къащыхъурти, гъуэгу 
кIыхьхэр зэпачырт, а щIыкIэм 
тету я унагъуэхэр «муслъы-
мэнхэм я мэр гуащIэу къы-
зыщIихьэ» къэзэуатшыхэм 
щахъумэу.

Архив тхылъымпIэхэм къа-
зэрыхэщыжымкIэ, Болгари-
ем, пэж дыдэу, къуажэкIэ уе-
мыджэну адыгэ хьэблэ куэд 
дыдэ XIX лIэщIыгъуэм итащ. 
ЗдетIысэха щIыпIэхэм къы-
щынэхэр къахэкIми, Болгари-
ем пхыкIыурэ адыгэ куэд ны-
зэрыхьэсащ Косовэ щIына-
лъэм, Къущхьэ ТIуащIэм 
(Чер ногорием), Сербием. Но-
бэр къыздэсым а хэгъэгухэм 
адыгэ лъэужьхэр щыIэщ, ар 
къэгъэнауэ, адыгэхэм къа-
зэрыхэкIар зыщымыгъупщэ-
жахэр мымащIэу щопсэу. 
Куэдым фIыуэ ящIэж Косовэ 
къинэжа адыгэ жылэ цIыкIу-
хэр Хэкум къашэжауэ зэры-
щытар - ахэр зи гугъу тщIа 
насыпыншэхэм я щIэблэт. Я 
хьэдэр щыщIалъхьэкIэ Хэ-
кумкIэ ягъэзэну уэсят ящIурэ 
дунейм ехыжа адыгэхэм къа-
техъукIыжахэр, дызэрыщы-
гъуазэщи, нобэ зы къуажэу, 
Махуэхьэблэ цIэр зэрихьэу, 
Адыгейм щопсэу.

Болгарием къина адыгэ 
унагъуэхэм я нэхъыбэр лIа-
къуэкIэ шапсыгъхэм ящыщщ. 
Абы щыхьэт тохъуэ зи унэцIэр 
къызыхуэна закъуэтIакъуэр - 
Негуч (Нэгъуцу), Шотох (Ща-
уэтэхъу), Коблок (Куэбл), Бе-
киз (Бэчыжь), Кардан (Къар-
дэн), нэгъуэщIхэри. Куэдым 
зэрахьэ хамэ лъэпкъхэр 
адыгэ хэм къызэреджэ «шэр-
джэс» фIэщыгъэм и къэгъэ-
IукIэ зэмылIэужьыгъуэхэр. Ап-
хуэдэ унагъуэхэм ящыщщ 
ТIэф (ТIэшъу) шапсыгъ адыгэ 
унагъуэри. Мыхэр зэратхыр 
Черкезов жиIэущ. Зэгуэр 
 къуажэ цIыкIуу къежьа, нобэ 
цIыху мин 400-м нызэрыхьэс 
Стрелец къалэм адыгэхэр 
къыдэгъуэтэгъуейми, ахэр 
абы зэрыдэсыр, лIыгъэрэ 
 гукъаскIэкIэ адэжьхэм я 
лъыщ хьэр зэрамыгъэкIуэдар 
нахуэ хъуащ 1937 гъэм ТIэф 
Тодор и унагъуэм къралъхуа, 
Стефан зыфIаща щIалэ 
цIыкIум и фIыгъэкIэ.

Черкезов Стефан и цIэм 
щIэх-щIэхыурэ урохьэлIэ. Абы 
и хъыбарыр хэкурысхэм деж 
япэ дыдэу къэзыхьэсар Къэ-
бэрдей Адыгэ Хасэм и тхьэ-
мадэ ХьэфIыцIэ Мухьэмэдщ. 
«Адыгэ мамлюкхэр» зи фIэ-
щыгъэ тхылъым абы щыжеIэ 

Болгарием щыпсэу ди лъэп-
къэгъухэм ящыщу нэхъ цIэ-
рыIуэ дыдэ хъуар Черкезов 
Стефану зэрыщытыр, абы зэ-
рихьа лIыгъэр а къэралым но-
би щысэтехыпIэу зэрыщагъэ-
лъа гъуэр. Ауэ, сыт и унэцIэм 
нэмыщI, Стефан адыгагъэу 
бгъэдэлъар, жиIэу щIэупщIэ-
ни къыхэкIынщ. Абыи жэуап 
иIэщ. Стефан къызыхэкIа 
лъэпкъым теухуауэ и щхьэ-
гъусэ Черкезовэ Лидэ жур-
налистхэр зэгуэр еупщIауэ 
щытат. «И унэцIэм иригуш-
хуэрт Стефан, и адэжьхэр 
 къикIуэт ямыщIэу бийм пэ-
щIэувэфу щыта лъэпкъым зэ-
ращыщыр сыт щыгъуи жи -
Iэрт. Ахэр Кавказым къызэри-
кIам щыгъуазэт. Стефан 
щхьэ гъусэ сыхуэхъуа нэужь, 
ди лъэпкъым [болгархэм -          
Т. М.] хуэмыдэу хабзэ гъэщIэ-
гъуэнхэр ядэслъэгъуащи, и 
унагъуэм - сыт хуэдэ Iуэху 
ямы Iэми, дэнэ щIыпIэ щыIэ -
ри къызэхуосыжри, зэщIыгъуу 
ар дах, гулъытэ яIэщ, дэIэпы-
къуэгъу ухуэныкъуэу ящIэмэ, 
езыхэм зыщагъэщIэнущ, ауэ 
уи Iуэхур къыбдагъэпсынщIэ-
нущ. НэхъыфIу щыIэр Стефан 
Тхьэм хилъхьам хуэдэт. Ап-
хуэдизу зытумыухэж, узэха-
щIыкIынукъым, щыжысIэкIэ, 
сэ сышэрджэсщ, жиIэрт», - 
игу къигъэкIыжат Стефан и 
щхьэгъусэм. А псалъэхэм 
иужькIэ Черкезовым теухуауэ 
утыку къралъхьэ тхыгъэхэм 
псоми ар зэрыадыгэр къыщы-
хагъэщу хуежьащ, дэри ар 
адыгэу къыщIэтлъытэм и 
щхьэусыгъуэр аращ.

Стефан къыхихар дохутыр 

IэщIагъэращ. Софие дэт Къэ-
рал медицинэ институтым 
щIэ тIысхьэу щеджа щIалэм 
занщIэу къигъэлъэгъуащ 
къыхиха гъуэгум зэры хуэ-
пэжынур. Зыгуэрым гъэу-
нэхуныгъэ иригъэувэ фIэкIа 
умыщIэну, цIыхур ажалым 
 къригъэлын хуейуэ ар зыб-
жанэрэ щытыкIэ гугъу дыдэм 
ихуащ, икIи, жыIэн хуейщ, абы 
и щIэныгъэри, и цIыхугъэри, и 
Iуэху щIэкIэри къызэры хуэщ-
хьэпар - ажалым IэщIимыха 
зыри къыхэкIакъым. ЩIалэ-
щIэр институтым къагъэнэну 
хэта щхьэкIэ, идакъым – 
къыщыхъуа щIыпIэм кIуэжмэ, 
нэхъ къищтащ. Стефан цIыху-
хэм закъыхигъэщыну е и цIэр 
жаригъэIэну аратэкъым къа-
лэ цIыкIум къыщIэкIуэжыр, 
атIэ ар гурэ псэкIэ къыхиха 
IэщIагъэти, Тхьэм кърита 
 щIэ ныгъэм и щхьэпэ цIыху-
хэм яри гъэкIыну хъуапсэрти 
аращ. 

Зыпэрыт IэнатIэм щIалэ-
щIэр щIэх хэзэгъащ, цIыхури 
куэду къыкIэлъыкIуэу хуе-
жьащ. Iуэхум фIыуэ зэрыхи-
щIыкIыр, сымаджэхэм яри-
хьэлIэ Iэзэгъуэм хьэлэмэтагъ 
куэд зэрыхэлъым гу къылъа-
тати, Велико-Тырновэ дэт сы-
маджэщ ин дыдэм ар ира-
гъэблэгъащ, IэщIагъэлI ныб-
жьыщIэм и зэфIэкIхэр утыку 
къыщрилъхьэну. А щIэнIуа-
тэм къэралым и щIыпIэ куэ-
дым къикIа дохутыр ехьэжьа-
хэр хэтт.

1963 гъэм шыщхьэуIум и         
15-м къыкъуэкIа дыгъэр 
 ТIэф хэ я унагъуэм исхэм 
къегуэ пакъым. Зэхихамрэ 
илъэгъуамрэ гукъыдэж къа-
ритауэ, IэщIагъэлI пажэхэм 
 къыж раIа псалъэхэм и гур ха-
гъэ хъуауэ Черкезовыр Стре-
лец къыздэкIуэжым, машинэ 
фэбжьым хэхуащ. ЩIалэр 
зэрыс автобусыр бгым зришэ-
кIауэ къыдекIуэкI гъуэгум тету 
здэкIуэм, псынщIэ дыдэу 
еуэкIыпIэмкIэ къыкъуэжа хьэ-
лъэзешэр къыжьэхэлъэдащ, 
ебгъунлъэкIыу укIурия авто-
бусри асыхьэтым мафIэм зэ-
щIищтащ. ЦIыху 50-м щIигъу 
зэрыса автобусым исахэм 
ящыщу къэхъуар къызы-
гурыIуар Стефан и закъуэщ. 
МафIэм зэщIищта автобусым 
ар тIощIрэ ихьащ, ихьэху къэ-
си цIыху тIурытI кърихащ. Са-
бийми, цIыхубзми, лIыжь-фы-
зыжьми 47-м я псэр абы ажа-
лым къыIэщIихыфащ.

И щыгъыным мафIэ къы-

щIэнауэ исрэ пэт, щIалэр ажа-
лым пэщIэувэрт. Ар къагъэу-
выIэну сыт хуэдизрэ цIыхухэр 
хэмытами, яхузэфIэкIакъым - 
мафIэм исыр кIийуэ къыхэз-
нэу сэ лъэныкъуэкIэ дауэ 
сызэрыувыжынур, жиIэрт. 
Ауэ, сыт хуэдизу пэщIэмыта-
ми, и къарур хуримыкъужу 
укIуриящ. Сымаджэщым на-
гъэса щхьэкIэ, къахуегъэла-
къым - и щIыфэм мафIэм 
тримысыкIауэ IэпапIэ щIа -
гъуэ зимыIэж щIалэр етIуанэ 
махуэм дунейм ехыжащ… 
Абы щхьэщыта дохутырхэм 
нобэр къыздэсым ягу къа-
гъэкIыж Стефан, апхуэдиз 
лыгъэр телъ пэтми, къызэ-
рыхэмыщэIукIар, узым зэщIи-
IулIа пэтми, ар къаригъэлъа-
гъуну зэрыхуэмеяр…

Зи псэр нэгъуэщI цIыхухэр 
къегъэлын папщIэ зыта Чер-
кезов Стефан и лIыгъэр Бол-
гарием и мызакъуэу, зэры-
дунейуэ щызэлъащIысащ, 
 лъапIэныгъи иратащ. Езыр 
щымыIэжми, и цIэр ящыгъуп-
щакъым. Адыгэ щIалэм и 
 хахуагъэр нобэми яхуэухыр-
къым, и гъащIэр нэгъуэщIхэм 
щхьэузыхь зэрахуищIар яхуэ-
IуэтэщIыркъым. 

Черкезов Стефан и цIэр 
езыр къыщыхъуа къалэм дэт 
ЩэнхабзэмкIэ Унэм фIащащ. 
Абы и цIэр зэрахьэ Софиерэ 
Варнэрэ дэт медицинэ инс-
титутхэм хэт аудиториехэм. 
КъалитIми Стефан и теп- 
лъэр къызытещ мывэскъар-
хэр дэтщ, щыпсэуа унэм и 
блы ным фэеплъ пхъэбгъуи 
фIэлъщ. Адыгэ щIалэм и 
цIэкIэ илъэс къэс медицинэм 
теухуа щIэнIуатэхэр, зэIущIэ-
хэр ирагъэкIуэкI. Дохутыр 
ныбжьыщIэм зэрихьа лIы -
гъэр къэралми гулъытэншэ 
ищIакъым - абы Болгарием и 
ЛIыхъужъ цIэ лъапIэр къыхуи-
гъэфэщащ. Абы къищынэ мы-
щIауэ, шыщхьэуIум и 15-р 
 медицинэм и лэжьакIуэхэм я 
махуэу Болгарием щагъэу-
ващ. ЗэрызэхэтхамкIэ, Болга-
рием и щыхьэрым дэт сыма-
джэщ нэхъ ин дыдэр зэра-
ухуэрэ илъэси 150-рэ щри-
къум ирихьэлIэу, унащхьэм 
ину къытещу «Стефан Черке-
зов» псалъитIыр тратхэнущ, и 
цIэри фIащыжынущ.

ЛIыхъужьым и фэеплъхэм 
языхэзым тетщ мыпхуэдэу: 
«МафIэм сисми, нуру адрей-
хэм сахуоблэ». Дохутыр цIэ-
рыIуэ Николас ван Тюльпа зэ-
гуэр жиIэгъа мы псалъэ цIэ-
рыIуэхэр адыгэ щIалэм и щап-
хъэмкIэ нэрылъагъу дыдэ 
хъуами ярейщ. Абы и хахуа-
гъэр куэдым гъуазэ яхуэ-
хъуащ, и лъэужьым ирикIуэну 
хуейуэ медицинэм зезыта 
щIалэгъуалэм я бжыгъэм 
фIыуэ хэхъуащ. 

Зыгъэхьэзырар
ТАБЫЩ  Муратщ.

Дунейм и щытыкIэнур
«pogoda.yandex.ru сай-

тым зэритымкIэ, Налшык 
уэфIу щыщытынущ. Ма-
хуэм хуабэр градуси 3, жэ-
щым щIыIэр градуси 4 - 3 
щыхъунущ.

ЩIышылэм и 19,
мэрем

1847 гъэм «Кавказ» газе-
тым тридзащ Адыл-Джэ-
рий СулътIан и «Урыс-шэр-
джэс е адыгэ псалъалъэ, 
грамматикэ кIэщI щIы-             
гъуу» тхыгъэр.

1965 гъэм Май посёлкэр 
къалэ ящIащ.

2010 гъэм Кавказ Ищ-
хъэрэ федеральнэ щIына-
лъэр къызэрагъэпэщащ.

1931 гъэм къалъхуащ 
тхакIуэ, егъэджакIуэ Iэзэу 
щыта Жылау Нурбий.

1974 гъэм къалъхуащ 
адыгей усакIуэ, КIэрашэ 
Тембот и щIыхькIэ щыIэ 
 саугъэтым и лауреат, АР-м 
щIыхь зиIэ и журналист 
Дербэ Тимур.

Дунейм и щытыкIэнур
«pogoda.yandex.ru сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм 
 градуси 3 - 6, жэщым гра-
дус 1 - 2 щыхъунущ.

ЕджапIэхэр къапщытэ

КъБР-м и инвестицэ зэфIэкIхэм топсэлъыхь

Ленинград  блокадэр  зэрыщхьэщахыжрэ
илъэс  80  щрикъум  ирихьэлIэу

«Махуэкум»  и  къыдэкIыгъуэр  зыгъэхьэзырар  ШАЛ  Мухьэмэдщ.

Гъуэгу техьэ
къытенэркъым

Къапхъэным
ихуат…

Хэку зауэшхуэм и зэманым нэмыцэ 
фашистхэм я удыныр нэхъ хьэлъэу зы-
тещIахэм ящыщщ зи мыхьэнэкIэ ди 
къэралым щыетIуанэ Лининград къа -
лэр. Бий хьэщхьэрыIуэм ар къыхуэщта-
къым, хъурейуэ къиувыхьри, абы щып-
сэухэр цIыхум и фэм дэмыхуэн бэ лы-
хьым хигъэтащ пIалъэ кIыхькIэ: я 
 гъащIэр зыхь топышэхэр зэпымыууэ 
къа зэрытелъалъэм къахыхьэжат я шхын 
зэрамыIэри, гъэсыныпхъэхэр къазэ ре-
мэщIэкIри, нэгъуэщI гугъуехь куэди. 
 Къалэр лIэн хуейуэ игъэуват бийм.

«ЛЕНИНГРАД къыпыупщIауэ, зыкъатыху 
абы щыпсэухэр Iыгъын хуейщ», - ещанэ 
рейхым и генерал-фельдмаршал Кейтель 
Вильгельм 1941 гъэм бадзэуэгъуэм и 27-м 
(фашистхэр къызэрыттеуэрэ зы мазэ 
 фIэ кIа дэмыкIауэ) апхуэдэ къалэн яхуи-
гъэуват «Ищхъэрэ» дзэ гупым хэтхэм. Гъэ-
щIэ гъуэнщ, ауэ ар къаувыхьа иужь нэ мы-
цэ хэр елIэлIэфакъым абы дыхьэным. Я 
удынри нэхъыщхьэу зыхуэгъэзар Iэщэ 
къы щIэзыгъэкI заводхэртэкъым (ахэр 
мыу выIэу лэжьащ зауэр иухыху), атIэ цIыху 
къызэрыгуэкIхэрт: трамвай къэувыIэ пIэ-
хэрт, уIэгъэщхэрт, Пионерхэм я унэхэрт, 
 театрхэрт, музейхэрт, университетырт, 
псэу пIэ унэхэрт. Къыпхуэмылъытэн хуэ -
диз хьэкIэкхъуэкIагъэт! Гитлер и мурадт и 
гур къызыхуэплъ къалэм и псэр хихыну. 

АрщхьэкIэ абы щыпсэухэр езым зэри-
гугъам нэхърэ нэхъ бэшэчу къыщIэкIащ. 
Абыхэм я фIэщ хъурт, сыт хуэдэ лей я фэм 
къыдэмыхуами, я дыгъэр къызэры щIэ -
кIы жынур. ИкIи къэпцIакъым: 1943 гъэм 
щIышылэм и 18-м «ХъуаскIэ» Iуэхур ще-
кIуэ кIым ди дзэхэм зы щIыпIэм деж щыпх-
ратхъащ фашистхэм Ленинград зэракъу-
за уэрдыхъур. Нева и Iуфэм Iус къалэм 
 хуэ кIуэу километр 8-м къыщыщIэдзауэ 
 11-м нэс зи бгъуагъ кIэлындор къызэIуа-
хащ. Абы гъущI, автомобиль гъуэгухэр 
щау хуащ, пIалъэкIэ иризэпрыкIыну псым 
лъэ мыж зыбжанэ щытралъхьащ. Ар щып-
сэуахэм нэхърэ хуэдитхухыкIэ нэхъ мащIэ 
фIэкIа зыдэмысыж (топышэхэм яукIами, 
шхын щхьэкIэ лIами, ягъэIэпхъуами) 
 къалэм и дежкIэ илъэсыщIэ тыгъэфIт. 
Иджы абы ерыскъыри, нэгъуэщI зыхуеи-
нухэри ирикъуу Iэрыхьэ хъужат, бийр то-
пышэхэмкIэ къазэрыхэуэм щхьэкIэ къэ-
мынэу. Ауэ апхуэдэ «ныкъуэцIалэ-ны-
къуэтхьэщIым» арэзы техъуэнкIэ Iэмал 
иIэтэкъым СССР-м и унафэщIхэр. Япэ-
рауэ, революцэм и къалэм бийр иджыри 
къеныкъуэкъурт, етIуанэрауэ, абы къе-
гъэщIылIа фашистыдзэхэм ди зауэлIхэр 
ипэкIэ ягъакIуэртэкъым. 1943 гъэм Ста-
линград, Кавказ Ищхъэрэм, Курск, Белго-
род къыщихьа текIуэныгъэхэм къагъэлъэ-
гъуакIэт иджы Дзэ Плъыжьыр зэрып-
хъуакIуэхэм къарукIэ ефIэкI зэрыхъуар. 
КъыкIэлъыкIуэ илъэсым ар мыувыIэу 
 щебгъэрыкIуэн хуейт Баренц тенджызым 
щегъэжьауэ тенджыз ФIыцIэм нэсыху 
къызэщIиубыдэу. «Сталиным и уды -
нипщI» - апхуэдэ псалъэхэмкIэ тхыдэм хы-
хьащ а гъэм зэфIагъэкIахэр. Абыхэм 
 ящыщу япэр Ленинград хуиту гъэбэуэ-
жыным зэрыхуэгъэзами, дауи, гъэщIэ-
гъуэн гуэри хэлътэкъым. Абдежым къы-
щыувыIэнутэкъым: зэхалъхьа «ЩIышылэ 
уафэгъуагъуэ» Iуэхум къызэщIиубыдэрт 
Новгород, Псков областхэри а зэманым 
зыхыхьэу щыта Ленинград областыр хуит 
къащIыжу прибалтикэ республикэхэм я 
 гъунапкъэхэм Iухьэнри.

ЕбгъэрыкIуэным зыхуагъэхьэзыру щIа-
дзат 1943 гъэм и жэпуэгъуэм. Щызэуэну 
щIыпIэхэм екIуэлIэну гъуэгухэр, зэп ры-
кIыпIэхэр яухуэрт, зауэлIхэр ягъасэт. Зэ-

рыгурыIуэгъуэщи, лэжьыгъэ псори щIэу-
фауэ ирагъэкIуэкIырт. Бийр ягъэжэкъуэн 
папщIэ ди тIасхъэщIэххэм ягъэIурт Ко-
порье щIыналъэм щебгъэрыкIуэным со-
ветыдзэхэм зыхуагъэхьэзыр хуэдэу. Псори 
хъарзынэу къайхъулIат. Нэмыцэхэм уды-
ныр къыздикIыну лъэныкъуэр икIэм-икIэ-
жым къащIами, абыхэм зыри хащIыкIа-
къым къыщебгъэрыкIуэну зэманми, сыт 
хуэдиз къару ираутIыпщынуми. 

Фашистыдзэхэм я Iэтащхьэ фельдмар-
шал фон Кюхлер Георг щIэлъэIуат дзэхэр 
къыIуашу, нэхъ хуэщIауэ къащыпэувы-
фыну щIыпIэм ягъэIэпхъуэну, арщхьэкIэ 
Гитлер зэдэIуар абы и унафэм щIэт, 18-нэ 
армэм и Iэтащхьэ генерал Линдерман 
 Георгщ - абы фюрерыр къигъэгугъащ: 
«со ветхэм я сыт хуэдэ къебгъэрыкIуэны-
гъэри къызэтедгъэувыIэнущ!»

Жэщ псом совет кхъухьлъатэхэм бийм и 
хэщIапIэхэм бомбэхэр хадза нэужь 1943 
гъэм щIышылэм и 14-м и пщэдджыжьым 
ди топхэр нэмыцэхэм дакъикъэ 65-кIэ 
 мыувыIэу икIи лъэщу яхэуащ. Ар щIэдза-
пIэт. 

Топышэхэм я Iэуэлъауэр зимыщIэщы-
гъуэ Ленинград щыпсэухэм къэхъуар къа-
гурыIуакъым япэщIыкIэ. УсакIуэ Тихонов 
Николай итхыжащ: «Къалэ псор игъэгу-
жьеят я тхьэкIумэIупсхэр изыч а дуней-
къутэжым. Ахэр есат топышэхэм я фий 
 макъхэм. Ауэ мыхэр адрейхэм ещхьтэ-
къым. ЦIыхухэм заплъыхьырт, топышэхэр 
къыщехуэхыр зрагъэлъагъуну. АрщхьэкIэ 
ахэр къехуэхыртэкъым: ящхьэщы лъэ ты-
кIырт! ИтIанэ къагурыIуат: ди дзэхэр бий 
бзаджэм йоуэ. Апхуэдизу темыпыIэжу зы-
пэплъа зэманыр къэсат». 

Псори зэхэту топышэрэ лагъыму ми-
нищэм щIигъу трагъэсхьа иужь лъэсы-
дзэхэр ежьащ, танкхэр я пашэу. Ленин-
град, Волхов фронтхэм ядэIэпыкъурт Бал-
тие флотыр. Ди къарухэр псори зэхэту 
 зауэлI мелуанрэ мин 252-рэ, топу, ла-
гъымыдзу мин 20-м щIигъу, танк 1580-рэ, 
кхъухьлъатэ 1386-рэ хъурт. Бийхэр нэхъ 
 мащIэIуэт, арщхьэкIэ, зэрыгурыIуэгъуэ-
щи, зызыгъэбыда фашистхэм уебгъэ ры-
кIуэн папщIэ, уеблэмэ, апхуэдэ ефIэкIы-
ныгъэри мащIэт. Мыбдеж псори щызэфIэ-
зыгъэкIар ди зауэлIхэм я псэм емыблэжу 
къагъэлъэгъуа хахуагъэмрэ дзэзешэхэм     
я Iэзагъэмрэщ. МахуипщIым щIигъукIэ 
екIуэ кIа зауэ гуащIэхэм ди зауэлI мин 20-м 
щIигъу хэкIуэдащ, нэхъыбэж уIэгъэ щы-
хъуащ. Апхуэдэ уасэкIэ хуит къащIыжащ 
Ленинград и мызакъуэу, абы къедза об-
ластри. Ди зауэлIхэр Новгород щыдыхьам 
зрихьэлIар узижагъуэнт. Мыбы тхыдэм и 
фэеплъхэм ящыщу зэхамыкъутауэ, ямы-
гъэсауэ, ямыхъунщIауэ зыри къыдэна-
тэкъым. ПсэупIэ унэхэм я гугъу умыщIых-
хэ.

1944 гъэм и кIэм ирихьэлIэу фашистхэр 
Ленинград километри 100-м нэскIэ Iуаху-
жакIэт. Апхуэдэу зэрыщыту дыдей хъужат 
мыхьэшхуэ зиIэ Октябрь гъущI гъуэгур. 

Апхуэдэ ехъулIэныгъэм и щIыхькIэ щIы-
шылэм и 27-м сыхьэт 20-м Ленинград 
фронтым и топ 224-мрэ Балтие флотым и 
кхъухьхэм я апхуэдэ Iэщэу 100-мкIэ гъэуэ-
гъуэ 24-кIэ Ленинград хьэрэкIытIэхэр 
 щыдрагъэлъэтеящ. Нэхъапэм апхуэдэ 
Iуэхухэр щрагъэкIуэкIыр Совет Союзым и 
щыхьэр Москва и закъуэт. Ленинград 
дэсхэм ап хуэдэ пщIэ лъагъэсат къып хуэ-
мы лъы тэ ным хуэдиз бэшэчыгъэ къызэ-
рагъэлъэгъуам папщIэ. 

Мис апхуэдэу иухащ «Сталиным и уды-
нипщI» жыхуаIам щыщу япэр. Тхыдэдж -
хэм зэратхымкIэ, абы къызэIуихащ Дзэ 
Плъыжьыр фашистхэм я гъуэ Берлин 
хуэзыша гъуэгур. 

1943 гъэм и щIышылэр тхыдэм хэмыкIыжыну хыхьащ 
 Хэку зауэшхуэм и зэманым Дзэ Плъыжьым Сталинград деж 
къыщихьа текIуэныгъэ инымкIэ. Тхыдэджхэм (дыдейхэми 
хамэ къэралхэм щыщхэми) зэрыжаIэмкIэ, аращ а зауэм и 
екIуэкIыкIэм зезыгъэхъуэжари. И мыхьэнэкIэ абы къыпэ-
хъун къыпхуэгъуэтынукъым. КъызыхэкIри гурыIуэгъуэщ: 
япэ дыдэу яхузэфIэкIат нацист дивизэхэр къаухъуреихьу 
гъэру зыкърагъэтын. Мы Iуэхум, дауи, куэд тратхыхьащ 
икIи тражыIыхьащ, ауэ, итIани, дызыщымыгъуазэ гуэрхэр 
къыдощIэ сыт щыгъуи. 

КЪЫЗЭРЫЩIЭКIЫМКIЭ, Сталинград яубыду иужькIэ кав-
каз лъэныкъуэмкIэ щебгъэрыкIуэну Гитлер къэзыгъэдэIуар 
 генерал Паулюс Фридрихт. Гитлер а гупсысэр хуабжьу игу 
 ирихьат: советхэм я гъуазэ Сталиным и цIэр зезыхьэ къалэр 
къащтамэ, дуней псом щывуунут. И нэхэр къызыхуикI Баку и 
щIыдагъэри нэхъ гъунэгъу хъурт. КъехъулIэмэ, шэч хэмылъу, 
Германием и лъэныкъуэу зауэм къыхыхьэнут Тыркури. Ар 
хьэзырт гъунапкъэр къызэпиупщIу Армениемрэ Куржымрэ 
зэрипхъуэну, ауэ зэкIэ тегушхуэтэркъым. 

АрщхьэкIэ абыхэм я мызакъуэу, Сталинград иIэ мыхьэнэр 
 къагурыIуэрт Совет Союзым и унафэщIхэми. Ар СССР-м и 
щIыналъэхэр зэпызыщIэ къалэт: зымкIэ гъавэрэ щIыдагъэрэ 
кърашырт, адреймкIэ техникэ, хьэпшып зэмылIэужьыгъуэхэр 
яутIыпщырт. Абы къыхэкIыу лъэныкъуитIми я къарухэр 
 Сталинград деж щызэщIагъэуIуэу хуежьащ.

1942 гъэм и гъэмахуэм зэхэуэхэм щIидзащ. Сталинград 
 ихъумэрт генерал Чуйков Василий зи унафэщI 62-нэ армэм. 
ЯпэщIыкIэ нэмыцэхэм ефIэкIыныгъэ яIащ: ахэр щIыми  уэгуми 
щытепщэрт. Ар къагъэсэбэпри, къалэм дэзэрыгуащ. Уэрам-
хэм, якъута заводхэмрэ фабрикэхэмрэ я пщIантIэхэм гуащIэу 
щызэпэщIэтт. Зэрыкъалэу зэуакIуэ губгъуэм хуэкIуат. Псом 
хуэмыдэу хьэлъэу щытащ 1942 гъэм и фокIадэмрэ жэпуэ-
гъуэмрэ. Бий къатегуплIэм пэщIэту ди дзэхэм заIыгъын хуейт. 
Москва зэкIэ къадэIэпыкъуфыртэкъым. АрщхьэкIэ Чуйковым 
и зауэлIхэр къэдзыхакъым. Фашистхэр нэхъ лъэщу къеIэху, 
ахэр нэхъ ерыщ, нэхъ быдэ хъурт. Зэгуэр гуфIэжу, жьэкIэ 
пшынэ еуэу икIи я Iэщхьэхэр дэхьеяуэ Индыл псым и Iуфэм 
къыIухьа зэрыпхъуакIуэхэр иджыри къэс ауэ жыжьэуи ямы-
лъэгъуа зыкъыпэщIэсэныгъэ лъэщым Iууат. Я гушыIэхэри 
 ауаныщI дыджым хуэкIуэрт: «тхьэмахуитIкIэ дызэуа иужь 
фэтэрым и зы пэшыр къэтщтащ, адрейр къытIэрыхьэну до-
гугъэ, аргуэру тхьэмахуитIкIэ дебгъэрыкIуэмэ». Ар, дауи, 
 гушыIэт, ауэ пэжым къызэрыщхьэщыкIи щыIэтэкъым: зы унэр 
зэ зым Iэрыхьэу, зэми IэщIэкIыжу къыщекIуэкIа куэдрэ къэ-
хъуащ. Ауэрэ фашистхэм я къарур ужьыхыу хуежьащ.

АпщIондэхукIэ Москва къару зэщIигъэуIуащ. Командующэ 
нэхъыщхьэ Сталин Иосиф и блыгущIэтхэм зэхалъхьащ фа-
шистхэр зэрызэхакъутэну Iэмалхэр. Генерал Рокоссовский 
Константин фIэкъабылт зэхуакъуса къару зэкъуэткIэ зы щIы-
пIэм деж бийм удын хьэлъэ щрадзыну. Абы иужькIэ нацист -
хэр зэхакъутэфынут, ар къемыхъулIэ хъужыкъуэми, ирагъэ-
кIуэтыфынут.

НэгъуэщIт къыхалъхьар Сталиным СтавкэмкIэ и къуэдзэ 
Жуков Георгийрэ Штаб нэхъыщхьэм и унафэщI Василевский 
Александррэ. Абыхэм къалъытэрт Сталинград щэхуу къа-
руущIэхэр ирашалIэу Паулюс и армэр къаухъуреихьыну. Ап-
хуэдэ гупсысэм Василевскэм Сталиныр хигъэгъуэзат, уеблэ -
мэ, фокIадэм и кIэм - зэман нэхъ хьэлъэ дыдэм. Мыдрейм шэч 
къытрихьэрт: бийм уэрдыхъур къызэпхритхърэ къыдэIэпыкъу-
ну къакIуэ нэмыцэ дивизэхэм загуидзэмэ-щэ? ИтIанэ абыхэм 
уапэлъэщыну? Василевскэр увыIэртэкъым: зэпымыууэ зэ-
уапIэм кIуэрт. Жэрдэмым зыгуэрхэр хилъ хьэрт. АтIэми, вер-
махтым щыуагъэ ин IэщIэкIат: Сталинград теуэн ипэкIэ фю-
рерым мыбы щыIэ къарухэр тIу ирищIыкIат: зым  къалэр 
иубыдын, адрейм Астрахань и лъэныкъуэмкIэ иунэтIын хуейт. 
ИкIэм-икIэжым вождыр къытрагъэхьащ. 

ИпэIуэкIэ Сталиныр яхуэзат академик Иоффе Абрам зи 
 пашэ физик гупым. ЗэIущIэм щытепсэлъыхьат атом Iэщэм и 
къару шынагъуэм, ар къызыхащIыкIыну уран яIэн зэрыхуейм. 
КъыжраIахэр телъыджэ зыщыхъуа совет Iэтащхьэм Сталин-
град Iуэхум «Уран» фIищащ. Апхуэдизу щэхуу щIэуфати, а 
Iуэхум щыгъуазэр цIыхуиплI къудейт: Рокоссовскэр, Васи-
левскэр, Жуковыр, езы Сталиныр. Уеблэмэ, апхуэдиз зи фэм 
дэкI Чуйковым щабзыщIат. 

ЩэкIуэгъуэм и 19-м советыдзэхэм ебгъэрыкIуэн щIадзат. 
Фа шистхэр хьэжэпхъажэ ящIу топхэр дакъикъэ 80-кIэ зэрып-
хъуакIуэхэм яхэуа иужь танкхэмрэ лъэсырыкIуэхэмрэ ежьащ. 
Iуэхум фронтищ хэтти, ящыщ дэтхэнэми езым и къалэнхэр 
фIыуэ ищIэрт. Ахэр къыхуагъэлъэгъуа лъэныкъуэмкIэ псын-
щIэу кIуатэу хуежьащ, закъыпэщIэзысэ бийхэр хьэлэч зэт-
ращIэурэ. ЩэкIуэгъуэм и 23-м Калач къалэр къащтащ. Абы 
къикIырт генерал Паулюс и кIуэдыжыгъуэр къэсауэ: а гене-
ралым цIыху мин щищ зыхэт и армэр къаухъуреихьат. А 
 махуэхэм Сталинград деж секунди 7 дэкIыху ику иту зы фа-
шист зауэлI щыхэкIуадэрт.

Нэмыцэхэр хущIэкъуащ уэрдыхъур пхратхъыну. АрщхьэкIэ 
нацистхэм я авиацэр къапэлъэщакъым ди кхъухьлъатэхэм. 
Нэхъ къару лъэщт генерал Гот Герман и танкыдзэр. Ауэ ари 
Мышковэ псым и деж къыщагъэувыIащ: абы пэуващ Сталин-
град пIэщIэгъуэкIэ яша Малиновский Родион и армэр. Берлин 
нэхъыбэ хузэфIэкIакъым. Паулюс и дзэр лъэрымыхь дыдэ 
 хъуат, хузэфIэкIыж щымыIэу. ЗэрыпхъуакIуэхэр зыхэта гузэ-
вэгъуэр къеIуатэ абыхэм ящыщ зым и Iыхьлыхэм яхуитха 
 письмом: «Шэхэр къытIэщIоухэ, дыныбаджэщ, щIыIэм дес. А 
 мыгъуагъэ псоми къахыхьэжащ цIэхэр. Абыхэм гущIэгъуншэу 
ди Iэпкълъэпкъым зыкъыхаукIэри, сетIэхъуурэ, лъы къизмы-
гъэжауэ си щIыфэм зыщIыпIи иIэжкъым. Дэ къытпэплъэр 
 узижагъуэнщ».

АрщхьэкIэ генералым зитыну и мурадтэкъым. Ар иджыри 
щыгугъырт зэрыхуа мащэм къикIыжыным, дэIэпыкъуэгъухэр 
къылъэIэсыным. ИужькIэщ хэкIыпIэ зэримыIэжыр къыщы-
гурыIуар. Гитлер хъыбар иригъэщIащ зитын фIэкIа нэгъуэщI 
Iэмал зэримыIэжымкIэ. АрщхьэкIэ ар модрейм къыхуидэнт?! 
Фельдмаршал цIэр къыфIищри, и тхьэкIумэхэр къыхуиIуэн-
тIащ: «нэмыцэ фельдмаршалхэм зэи гъэру затакъым!» Ар-
щхьэкIэ кIасэ хъуат. ЩIышылэм и 30-м универмаг ныкъуэ-
къутэм и щIыунэм къикIри, абы къытехьэлъэ дыдэу къыдри-
шеящ: «фельдмаршал Паулюс Дзэ Плъыжьым гъэру зрет». 
Абы и гъусэу совет гъэрыпIэм къихутащ, генералхэри офи-
церхэри яхэту, зауэлI минищэм нэс.

Ар удынышхуэт. ЕтIуанэ дунейпсо зауэм щыяпэу Германием 
щыгъуэ махуэ щагъэуващ. Сталинград и деж мазэ зыбжанэ-
кIэ щекIуэкIа зауэм фашистхэм цIыху мелуаным щIигъу 
щафIэкIуэдащ. Ауэ, итIани, ещанэ рейхым пропагандэмкIэ и 
IэнатIэм и унафэщI Геббельс хущIэкъуащ а къэхъуар къи-
гъэсэбэпу, нэмыцэхэм ди къэралым къыхуаIэ лъагъумы-
хъуныгъэр зэщIигъэплъэну. Пэжу, куэдым къагурыIуакIэт Гит-
лери абы и хуэмэбжьымэхэми кIэ зэрагъуэтынур. Тыркуми 
кIэбгъу зищIыжащ, ди къэралым къытеуэн Iуэхуи зэрихуэ жа-
къым. Италиемрэ Румыниемрэ я дзэхэри Сталинград деж 
 Iисраф щащIат.

Дунейм фIы зигу илъу тетхэр щыгуфIыкIат Дзэ Плъыжьым 
къихьа текIуэныгъэм, къалащхьэ зыбжанэм Сталинград и 
цIэр зезыхьэ уэрамхэр къыдэхутащ. 

Ди  псэлъэгъухэр 

Ар  зэрыщытар

«ЦIыхур насыпыфIэ ещI Iуэхугъуищым: 
лъагъуныгъэм, гурэ псэкIэ къыхиха и 
IэщIагъэм, дунейм зыщиплъыхьыну Iэмал 
зэриIэм». Урыс тхакIуэшхуэ Бунин Иван 
жи Iэгъа мы псалъэхэм щыхьэт тохъуэ 
щIэныгъэлIхэри къэхутакIуэхэри. Псом 
хуэ мыдэу иужьрейм - гъуэгуанэ кIыхь уте-
хьэу дунейр зэбгъэлъагъуным - цIыхум и 
акъылым зрегъэужь, и псэр къулей ещI. 
Нобэ «Адыгэ псалъэм» ди псэлъэгъу хъы-
джэбзыр и ныбжькIэ щIалэми, зыплъы-
хьакIуэ кIуэныр хабзэ хуэхъуащи, мы зэ-
маным ирихьэлIэу ар къэрал 18-м щыIэну 
хунэсащ. Ауэ мы зыр къыхэгъэщын                      
хуейщ: ар зыгъэпсэхуакIуэ ежьэ къудей-
къым, атIэ инджылызыбзэмкIэ егъэджа-
кIуэщи, и щIэныгъэми хегъахъуэ.

СЭБАНШЫ Ларисэ инджылызыбзэмкIэ 
IуэхущIапIэ къызэрызэригъэ пэщрэ илъэ-
ситху мэхъу. Хамэ къэрал филологиемкIэ 
IэщIагъэр зригъэгъуэтауэ 2013 гъэм 
 КъБКъУ-р къэзуха хъыджэбзыр хунэсащ 
Америкэм и Штат Зэгуэтхэм щылэжьэну. 
2014 гъэм Сочэ щекIуэкIа ЩIымахуэ Олим-
пиадэм ар зэдзэкIакIуэу щыIащ, апхуэдэ 
дыдэуи 2018 гъэм ФутболымкIэ дунейм и 
чемпионатым (Москва къалэ щекIуэкIам) 
 хэтащ. Фи нэгу къыщIэвгъэхьэт: Къэбэрдей-
Балъкъэрым щыщ хъыджэбз цIыкIур фут-
болист цIэрыIуэхэм я зэдзэкIакIуэу щытащ. 
Ар ехъу лIэныгъэшхуэщ. 2020 гъэм Ларисэ и 
щIэ ныгъэм щыхигъэхъуащ Лондон дэт школ-
ми. Нэ гъабэ Сан-Диего (США-м) къалэм 
Урысейм и хьэрычэтыщIэ пашэхэм папщIэ 
къыщызэ рагъэпэща еджэныгъэ програм-
мэми ар хэтащ. Емызэшу апхуэдизым 
зэрызрип щы ты фымрэ, тхыгъэр къызэры-
щIэддзащи, цIыхум гъуэгуанэм сэбэпу къы-
хуихьымрэ тедгъэпсэлъыхьащ Сэбаншыр. 

Ауэ инджылызыбзэм апхуэдизу дезыгъэ-
хьэхар сытыт жыпIэмэ, гъэщIэгъуэнщ ебла -
нэ классым щIэсу зэплъа фильмым (а зэ-
маным цIэрыIуэ дыдэт «Гарри Потер» кинор) 
а лъагъуныгъэр къызэрыхихар. 

- Фильмым сеплъа нэужь, абы теухуа ин-
тервьюхэм, тхыгъэхэм зыщызгъэгъуэзэну 
сы хуей хъуащ. Къэзгъуэтхэр псори ин-
джылызыбзэкIэ тхати, мащIэу срибампIэрт. 
Абдежу къыщIэкIынущ инджылызыбзэр 
 зэзгъэщIэну мурад быдэ щысщIар. ИужькIэ 
университетым и еплIанэ курсым абы сы-
щыхуеджэу, Америкэм стажировкэ сагъэ-
кIуащ. Сабий дыдэу сежьамэ, абы сызэ-
рыщыIа мазэ зыбжанэм гъащIэм бали-
гъынэкIэ сеплъу сыкъэкIуэжат, сызыхуеймрэ 
сызыхущIэкъунумрэ сщIэуэ. А гъуэгуанэм 
къыщысщIащ зэманыр лейуэ бгъэкIуэд зэ-
рымыхъунур икIи уиIэ Iэмалхэр псори къы-
зэрыбгъэсэбэпыпхъэр. Нэхъыщхьэращи, 
 абдеж къыщызгурыIуэпат инджылызыбзэр 
сщыщ гуэру.

- Ларисэ, уи еджапIэр ехъулIэныгъэ иIэу 
мы зэманым уогъэлажьэ. Ар къызэгъэ-
пэщыным дауэ утегушхуат? 

- Япэу Америкэм сыщыкIуарат ар. Нью-
Йорк и парк нэхъыщхьэм удзыпцIэм сыхэсу 
сегупсысырт: «Дызытет дунейр гъунап къэн-
шэщ, абы и «бжэ псори» къызэIупхын щхьэкIэ 
инджылызыбзэр умыщIэу хъунукъым», - 
жыс Iэу. Си нэгу къыщIэзгъэхьащ, Къэбэр-
дей-Балъкъэрым сыкъэкIуэжмэ, инджы-
лызыбзэмкIэ зэзгъэгъуэта щIэныгъэр нэ-
гъуэщIхэм щестыну еджапIэ къыщызэIус хы-
ну. СыкъызэрыкIуэжу, Iуэхум яужь си хьащ. 
Зи сабий къэзышэ адэ-анэхэр си лэжьэкIэм 
арэзы ищIыу къыщIэкIынти, я ныбжьэгъу-
хэм, я Iыхьлыхэм жраIэурэ езгъаджэхэм я 
бжыгъэм къыхэхъуэу хуежьащ. Абы щы-
гъуэм къызгурыIуащ сэ езыри къызэры мы-
кIуэу лэжьыгъэм сызэрыдихьэхыпар, икIи 
Америкэм сыщыщыIам удзыпцIэм сыхэсу 

сызыщIэхъуэпса Iуэхум адэкIи зезгъэужьы-
ну, си школ къызэIусхыжыну сызэрыхуейр 
хьэкъыу спхыкIащ. Иджы си еджапIэм и 
 къудамэхэр плIы хъуащ: тIур Налшык, Нарт-
къалэрэ Бахъсэнрэ зырыз дэтщ.

- Хамэ къэралхэм щыплъэгъуар, дауи, 
куэдыкIей мэхъу. Ауэ сыт нэхъ гукъинэж 
пщыхъуа? Гъуэгуанэм сытым ухуигъэса?

- Пэжщ, псори пхужыIэжынкъым апхуэдэу 
кIэщIу. Ауэ 2023 гъэм и мэлыжьыхьым Уры-
сейм и хьэрычэтыщIэ пашэхэм папщIэ 
къызэрагъэпэща зэрырагъаджэ програм-
мэм сыпхыкIыу, Америкэм щыщ зы унагъуэ 
гуэрым тхьэмахуэкIэ сыщыпсэуну сагъэ-
кIуауэ зэрыщытар сщымыгъупщэжынухэм 
ящыщщ. Зи деж сыщыIа унэгуащэм и цIэр 
Линт, абы и ныбжьыр илъэс 82-м нэсами, а 
бзылъхугъэм гуапагъэу, гукъыдэжу, гущIэ-
гъуу дэслъэгъуар си дежкIэ гуимыхужщ. Абы 
нэхъ лейуэ пщIэ щIыхуэсщIар илъэс 30 и пэ 
зыбгъэдэкIыжа и щхьэгъусэр и жьыхъугъуэм 
и закъуэу къанэу сымаджэ щыхъум, ар 
кIэлъыплъыжыну зришэлIэжауэ къызэры-
щIэкIарт. Абы и хъыбарыр апхуэдизкIэ сигу 
щIыхьати, иджыри сигу ихужкъым, апхуэдэ 
зыхуэщIэну цIыхубз махуэ къэс урихьэлIэну-
къым. Ар щIыжысIэращи, гъуэгуанэ утехьэху, 
щапхъэ зытепхын куэд плъагъунущ, аращ 
цIыхур зыплъыхьакIуэ кIуэн щIыхуейр.

Хамэ къэрал куэдым сыщыIами, США-мрэ 
Италиемрэ нэхъ къыхызогъэщхьэхукI. Япэр 
«си гъунэгъущ», си Хэку етIуанэ хуэдэу 
зыхызощIэ. Ауэ хэбгъэзыхьмэ, сыкъэнапэу 
абы сызэрыщымыпсэуфынури сощIэ. Ита-
лиер сфIэфIщ и щIыуэпсым, и цIыхухэм, я 
щэнхабзэм, шхыныгъуэ IэфIхэм щхьэкIэ. 
 Гъуэгуанэхэм псом япэу къыщысщIар, дэнэ 
укъыщыщIидзми, уи Хэку, уи лъахэ пщы-
гъупщэ зэрымыхъунурщ, сыт щыгъуи пщIэ 
хуэпщIын зэрыхуейрщ. ЩыIэщ, дауи, щIыпIэ 
нэхъ дахи, къулеи, къэхъунущ ахэр уи лъа -
хэм щебгъэпщэни. Псалъэм папщIэ, зы зэ-
ман сыщIэхъуэпсу щытащ Америкэм сыщып-
сэуну, ауэ ущалъхуа щIыналъэм хуэдэу нэ-
гъуэщI щIыпIэр зэи уи гум къызэримыщтэ-
нур сежьэурэ къызгурыIуащ. Дэ псалъэжь 
диIэщ: «Дунейр къызэхэкIухьи, уи унэжь 
екIуэ лIэж». Абы псори гурыIуэгъуэ ищIу 
къыс щохъу.

- 2024 гъэм сыт хуэдэ мурадхэр уиIэу 
утехьа? Сыт хуэдэ чэнджэщ ептыфын хамэ 
къэралыбзэхэр зэзыгъащIэхэм? 

- Сыт хуэдэ Iуэху иужь уихьэми, псом япэр 
ар пфIэгъэщIэгъуэну щытынырщ. ЕтIуанэ-
рауэ, фIыуэ уегупсысыпхъэщ ар зэбгъэ-
хъулIэну ущIыхуейм. Апхуэдэ щIыкIэ кIэ уи 
мурадым нэхъ псынщIэу улъэIэсы фынущ. 
Илъэсыр къихьащ, ауэ, пэжыр жысIэнщи, 
иджыри сыубзыхупакъым си мурадхэр. 
 Къапщтэмэ, сэ зы лъэныкъуэкIэ сфIэфIщ 
езыр-езыру къыкъуэкI Iуэхугъуэхэм зес-
пщытыну. Си еджапIэм и гугъу пщIымэ, абы 
иджыри зэрызезгъэужьыну Iэмалхэм иужь 
ситынущ КъыдэхъулIэмэ, егъэджэныгъэ 
программэкIэ мы гъэм Лондон дыкIуэ ну ди 
мурадщ. Апхуэдэуи цIыхухэм визэ къы-
дахынымкIэ щадэIэпыкъу IуэхущIапIэ къы-
зэдгъэпэщащи, мы гъэм абы нэхъ тегъэщIа-
уэ сылэжьэну къыщIэкIынщ.

- Упсэу, Ларисэ. Ди гуапэщ адэкIи ехъу-
лIэныгъэхэр уиIэну, цIыхухэм сэбэп уа-
хуэхъуу улэжьэну.

Епсэлъар
БАГЪЭТЫР  Луизэщ.

Налшык къалэм дэт Сабий - щIалэ-
гъуалэ творчествэмкIэ центрым и зы 
 къудамэу щыт «Эдельвейс» клубым 
илъэс куэд хъуауэ и зэфIэкI псори 
ирехьэлIэ зи узыншагъэр мыщIагъуэ 
цIыкIухэм еджэныгъэ, гъэсэныгъэ я 
лъэныкъуэкIэ ядэлэжьэным, жылагъуэ 
гъащIэм ахэр хуэмурэ хэшэным. Щхьэж 
и узыншагъэмрэ и зэфIэкIымрэ те-
щIыхьа программэ щхьэхуэм тету ахэр 
клубми Налшык дэт курыт школ 
 №23-нэми щрагъаджэ зи IэщIагъэм 
фIыуэ хэзыщIыкI, ныкъуэдыкъуагъ 
 зыбгъэдэлъ сабийхэм я хьэл-щэным 
фIыуэ щыгъуазэ егъэджакIуэхэм. Клу-
бым къокIуалIэ илъэси 7 - 18 ныбжьым 
итхэр. 

ЦЕНТРЫМ и унафэщI Зэкъей Динари 
абы и унафэм щIэту лажьэ егъэджа-
кIуэхэмрэ гъэсакIэхэмри, еджэныгъэ 
 дерсхэм къадэкIуэу, сабийхэмрэ ныбжьы-
щIэхэмрэ гъащIэм хуаIэ еплъыкIэхэр зэ-
рырагъэфIэкIуэным, дэтхэнэ зы сабийми и 
гукъыдэжыр къызэраIэтыным хущIэкъу 
зэпытщ. Абыхэм папщIэ нэгузыужь про-
граммэхэр къызэрагъэпэщ, гъэсэныгъэ 
къызыхахын зэIущIэхэр, гуфIэгъуэ зэ хуэс-
хэр щIэх-щIэхыурэ драгъэкIуэкI. Апхуэ -
дэщ цIыкIухэм къахуэмыгъэсу зыпэплъа 
Уае Дадэмрэ Уэс Гуащэмрэ.

ГуфIэгъуэ пшыхьыр къызэIуахащ «Псейр 
зэщIопщIыпщIэ уэздыгъэ зэмыфэгъухэм-
кIэ» зыфIаща таурыхъ теплъэгъуэмкIэ. 
Абы щыджэгуащ центрым и лэжьакIуэхэр. 
Сценэм къыщыIуа уэрэдхэм езы цIыкIу-
хэри яфIэфIу дежьууащ, усэ цIыкIухэми 
щIэдэIуащ.

Псори щызэфIэкIым, абыхэм хуагуэ-
шащ илъэсыщIэ саугъэтхэр. Налшык и 
Центральнэ бэзэрым, «Жако» IэфIыкIэ 
фабрикэм, жылагъуэ псапащIэ зэгухьэ-
ныгъэхэм, курыт еджапIэхэм,  IуэхущIапIэ 
щхьэхуэхэм я унафэщIхэр цIыкIухэм куэ - 
ду япэIэбащ ахэр зыхуеину хьэпшып 
цIыкIуфэкIухэмрэ IэфIыкIэхэмкIэ. 

ХЬЭТУ  Астемыр,
«Рука помощи» псапащIэ зэгухьэныгъэм 

и унафэщI.



Налшык япэу 
щагъэлъагъуэ

Спортымрэ 
узыншагъэмрэ

УнафэщIхэм яIуощIэ

ЩIыпIэцIэхэр

Къэбэрдей-Балъкъэрым спортымкIэ и министр Хьэ-
санэ Ислъам иджыблагъэ яIущIащ ММА-мкIэ зэ-
гухьэныгъэм и федерацэм и унафэщIу хаха Дроздов 
Виктор, Урысейм зэзауэ зэхэт зэмылIэужьыгъуэхэм-
кIэ и командэ къыхэхам и тхьэмадэ Дончак Владимир, 
къэралым ММА СБЕ-мкIэ и командэ къыхэхам и тре-
нер нэхъыщхьэ Капшай Геннадий, республикэм ММА 
СБЕ-мкIэ и федерацэм и унафэщI ПщыукI Залым 
сымэ.

ЛЪЭНЫКЪУЭХЭР тепсэлъыхьащ а спорт лIэужьы-
гъуэм  ди республикэм адэкIи зэрызыщрагъэужьы -        
нум, дуней псо, урысейпсо зэхьэзэхуэхэм ди щIыналъэм 
и спортсменхэр зэрыхэт щIыкIэхэм, нэгъуэщIхэми.

Фигу къэдгъэкIыжынщи, илъэс къэс республикэм 
 КъБР-м и япэ Президент КIуэкIуэ Валерэрэ СССР-м 
боксымкIэ и мастер Зокаев Артуррэ я фэеплъу щра-
гъэкIуэкI зэзауэ зэхэт зэмылIэужьыгъуэхэмкIэ зэхьэ-
зэхуэхэр, КИФЩI-мрэ КъБР-мрэ я чемпионатхэмрэ па-
шэныгъэр къэхьыным хуэунэтIа зэпеуэхэмрэ.

2023 гъэм Къэбэрдей-Балъкъэрым ММА СБЕ-мкIэ и 
федерацэр Кавказ Ищхъэрэм щынэхъыфIу къалъытащ.

Фыщыдгъэгъуэзэнщи, ММА СБЕ-р зэхэтщ щызэзауэ 
спорт лIэужьыгъуэхэмкIэ. Абы хохьэ боксыр, тай боксыр, 
самбэр, каратэр, бэнэкIэ лIэужьыгъуэхэр, джиу-джитсур, 
грэпплингыр, нэгъуэщIхэри.

2012 гъэм ММА СБЕ-р спорт лIэужьыгъуэу дуней псом 
къыщалъытащ икIи абыкIэ ирагъэкIуэкI зэхьэзэхуэхэм 
дэнэ щIыпIэкIи цIыху куэд щыкIэлъоплъ.

ХЬЭЩЫКЪУЕЙ Олег.

Къэбэрдей-Балъкъэ-
рым Лэжьыгъэмрэ соци-
альнэ дэIэпыкъуныгъэм-
кIэ и министерствэм и те-
леграмм-каналым къы зэ-
ритамкIэ, ныкъуэ ды къуэ-
хэмрэ дэIэпыкъуэгъуэн-
шэу къэзымыкIуфыхь-
хэм рэ папщIэ Налшыкрэ 
Прохладнэ къалэмрэ що-
лажьэ «Социальнэ такси» 
къулыкъу.  

Iуэхутхьэбзэхэр хуащIэ-
нущ 1 - 3-нэ гупхэм хыхьэ 
ныкъуэдыкъуагъэ зыб-
гъэдэлъу къалъытахэм, са-
бий сымаджэхэм, зи ныб-
жьыр илъэс 75-м щIигъуа-
хэу дэIэпыкъуэгъуншэу 
къэ зымыкIухьыфхэм. 

2023 гъэм апхуэдэ Iуэхут-
хьэбзэр къагъэсэбэпащ 
цIыху 65-м, ахэр щIыпIэ 
зэхуэмыдэ 311-м нагъэсащ. 
Апхуэдэ таксихэр абыхэм 
къраджэ щыхъунур къэрал 
IуэхущIапIэхэм, сыма-
джэщхэм, щэнхабзэ, спорт 
зэхуэсхэм, социальнэ мы-
хьэнэ зиIэ нэгъуэщI Iуэху-
хэм щыкIуэнум дежщ. 

Социальнэ таксир мэ-
лажьэ блыщхьэ - мэрем 
махуэхэм сыхьэти 9-м 
къыщыщIэдзауэ 18-м нэс. 
Телефонхэр: Налшык къа-
лэм - 8 (8662) 40-19-72, Про-
хладнэ къалэм - 8(86631) 
3-17-17.

НАУРЫЗЫКЪУЭ 
Ислъам. 

ИлъэсыщIэм и пэщIэдзэм Тэрч щIыналъэм щызэхашат 
«Спортымрэ узыншагъэмрэ я махуэхэр» зэхьэзэхуэхэр. 
Зэпеуэхэр екIуэкIащ волейболымкIэ, стIолыщхьэ тенни-
сымкIэ, шахматымкIэ.

ТЭРЧ щIыналъэм и администрацэм и пресс-IуэхущIапIэм 
къызэритамкIэ,  волейболымкIэ зэхьэзэхуэр  щекIуэкIащ 
«Тэрч Олимп» спорткомплексым икIи  абы хэтащ Дей, Акъ-
бащ Ипщэ, Курп Ищхъэрэмрэ Ипщэмрэ, Инарыкъуей, Хьэ-
мидей, Ново-Хьэмидей къуажэхэм я командэхэр. Удэ-
зыхьэхыу икIи гуащIэу екIуэкIа зэпеуэм япэ увыпIэр щаубы-
дащ Дейм щыщ щIалэ гупым, етIуанэ хъуащ Курп Ипщэм и 
командэр, ещанэр увыпIэр Хьэмидейм зыIэригъэхьащ.

СтIолыщхьэ теннисымкIэ екIуэкIа зэхьэзэхуэм хэтащ цIыху 
30-м щIигъу икIи щIалэхэмрэ хъыджэбзхэмрэ абы щхьэхуэу 
щызэпеуащ. Мыбдежым япэ увыпIэхэр къыщахьащ Iэщыжь 
Исуфрэ Хьэбэч Марьямрэ, етIуанэ хъуахэщ Хьэту Андемыр-
рэ Къазмыхь Ильянэрэ, ещанэ увыпIэр яубыдащ Уэркъуасэ 
Джэмалрэ Белгъэр Сэтэнейрэ. 

ШахматымкIэ зэIущIэхэр щрагъэкIуэкIащ «Ладья» шах-
мат клубым икIи ар Хъыдзэджхэ Борисрэ Хьэжмуратрэ я 
фэеплъ зэхьэзэхуэу щытащ. Зэпеуащ щIыналъэм и шахма-
тист нэхъ лъэщхэу я ныбжькIэ илъэс 60-м къыщыщIэдзауэ 
нэхъыжьыжхэри, псори зэхэту цIыху 18. Абыхэм яхэтащ 
илъэс 86-рэ зи ныбжь тхьэмадэфI УнащIэ Тузем.

Швейцарие джэгукIэмкIэ ирагъэкIуэкIа зэхьэзэхуэр джэ-
гугъуихыу зэхэтащ, ауэ текIуар зэхагъэкIын щхьэкIэ шахма-
тистхэм ари яхурикъуакъым. Псалъэм папщIэ, ещанэ 
увыпIэм щIэбэна Ахэмын Феликс, Балъкъэр Заур, Тумэ Заур 
сымэ очко зэхуэдэхэр яIэ хъури, абыхэм къагъэлъэгъуа джэ-
гукIэхэм хэплъэжын хуей хъуащ. ИкIи Балъкъэрымрэ 
Тумэмрэ дыщIагъуж къызэрапщытэ бжыгъэхэмкIэ япэ ищ-
ри, ахэр иджыри зэ зэдэджэгужащ. Мыбдежым Тумэр щы-
текIуащ.

Япэ увыпIэм щхьэкIэ зэпеуа Дадэ Тимуррэ Къандрокъуэ 
Къэрэкъанрэ очко тхурыху яIэу кIэух зэхьэзэхуэм нэсат. Нэхъ 
лъэщыр зэхагъэкIын папщIэ абыхэм иджыри зы зэIущIэ ира-
гъэкIуэкIыжащ.  Абы япэ увыпIэр Дадэ Тимур къыщихьащ. 

АЛЫДЖЫКЪУЭ Руслан. 

Къэбэрдей-Балъкъэрым СпортымкIэ 
и министерствэм и телеграмм-каналым 
иджыблагъэ къызэритамкIэ, мы махуэ-
хэм Налшык къалэм щекIуэкIащ дзю-
домкIэ тренер Майсурадзе Альберт и 
фэеплъ зэхьэзэхуэ. Зэпеуэм хэтащ къэ-
ралым и щIыналъэ 15-м нэблагъэм я 
спортс мен 250-м нэс, абыхэм ящыщу       
150-м щIигъур ди республикэм и гъэ сэн 
цIыкIухэрщ. 

 
ЗЭХЬЭЗЭХУЭМ кърикIуахэр зэхалъхьэ-

жа нэужь я хьэлъагъ елъытауэ зыхэта 

гупхэм япэ увыпIэхэр щаубыдащ ХьэщIэ-
дыгъу Сальдар, Биттиров Эмирхъан, Ната-
дзе Георгий, Батыр Дамир, Дудар Алихъан , 
Хъубий Самир, Шыбзыхъуэ Басир, Къар-
дэн Iэмин, Iэрэмысэ Тимур, Дол Къан-
темыр сымэ.

Зэпеуэм и дыжьын медалхэр къахьащ 
ныбжьыщIи 9-м, 16-р ещанэ хъуахэщ.

Майсурадзе Альберт и фэеплъ зэхьэ-
зэхуэм къыщыхэжаныкIахэм иратащ ме-
далхэмрэ щIыхь тхылъхэмрэ, саугъэт 
щхьэхуэхэр. 

БЭТОКЪУЭ Албэч.

ИлъэсыщIэр нэгу къыщIэгъэхьэгъуейщ псоми фIыуэ 
ялъагъу мандаринхэр хэмыту. И гуакIуагъыр къэгъэнауэ, 
абы и теплъэ къудейм цIыхум и гукъыдэжыр къеIэт. Арат 
ИлъэсыщIэ псейхэми, IэфIыкIэхэм ящIыгъуу, ахэр куэду 
щIыфIащIэр.

МАХУЭМ хуэзэу зы мандарин-мандаринитI пшхыныр сэ-
бэпышхуэщ. Апельсиным, грейпфрутым, лимоным витамин 
С, фенол, флавоноид нэхъыбэ хэлъу къалъытэу нобэм къэ-
сащ. АрщхьэкIэ, иужьрей къэхутэныгъэхэм къызэрагъэлъэ-
гъуамкIэ, а пкъыгъуэ сэбэпхэмкIэ псоми япэ итыр мандари-
ны рауэ къыщIэкIащ. ЩIэныгъэлIхэм къахутащ пхъэщ хьэ-
мыщхьэхэм зэзэмызэххэ фIэкIа узыщримыхьэлIэ бета- 
криптоксантин пкъыгъуэмкIэ ар адрейхэм нэхърэ зэрынэхъ 
къулейр. Абы и плъыфэ дахэри къезытыр аращ.

Мандариныр щIэх-щIэхыурэ шхын хуейщ. Абы цIыхур 
щехъу мэ жьыгъэм къыхэкI узыфэ куэдым. Апхуэдэу ар 
сэбэп яхуэхъунущ лы лей къэзыщтэхэм, фошыгъу уз зыпкъ-
рытхэм. КъищынэмыщIауэ, а пхъэщхьэмыщхьэм куэду хэлъ 
лютеиным, гесперидиным, пектиным тхьэмщIыгъумрэ 
тхьэм былымрэ лышх узым щехъумэ, нэм дежкIи сэбэпщ. 
Иужьрейм куэдкIэ елъытащ цIыхум и жьы хъугъуэм нэхэм 
ягъуэт зэхъуэкIыныгъэхэр. Мы зи гугъу тщIа пкъыгъуэхэри 
адрей пхъэщхьэмыщхьэ лIэужьыгъуэхэм я мащIэщ.

Мандариныр апельсиным нэхърэ нэхъ IэфIщ, аращ нэ-
хъыфIу щIалъагъури, ауэ гъэщIэгъуэныракъэ, абы фошы-
гъуу хэлъыр адрейм хэлъым нэхърэ зэрынэхъыбэ щыIэ-
къым: апельсин грамми 100-м ику иту грамми 8,6-рэ хэлъщ, 
апхуэдиз мандарин грамм бжыгъэм - 10,6-рэ хэлъщ (шей 
бжэмышхи 2 хуэдиз). Мыбдежым къэлъытапхъэщ пхъэщ-
хьэмыщ хьэхэм яхэлъ фошыгъур (фруктозэр) пхъэщхьэ-
мыщхьэпсхэм хэлъхэм нэхърэ зэрынэхъ сэбэпыр, чэми 
зэрытемыхьэлъэр. Ар хуэмурэ мэткIу, фошыгъур дримы-
гъэкIуейуэ, пшэри имы щIу. Мандариным щIэлъ IэфIагъыр 
ар къыщыкI щIыпIэм елъытащ. Ауэ щыхъукIэ, урысей, аб-
хъаз мандаринхэм фошыгъуу хэлъыр Тыркум, Мароккэм, 
Перум, Испанием, Китайм, Бразилием, Алжирым кърашхэм 
нэхърэ нэхъ мащIэщ, абы къыхэкIыуи нэхъ сэбэпщ. Абы и 
мызакъуэу, ди мандарин хэм витамин С-уэ хуэди 2,6-кIэ нэ-
хъыбэ хэлъщ. Ар япэу къэ зы хутар удз гъэгъа, субтропик 
къэкIыгъэхэм елэжьу Сочэ дэт урысейпсо щIэныгъэ-къэху-
такIуэ институтырщ икIи абы и къежьапIэу къалъытар аб-
хъаз мандаринхэр субтропик, адрейхэр тропик щIыпIэхэм 
къызэрыщыкIырщ. 

Иджыпсту мандаринхэр тыкуэнхэм куэду щIэлъщ, абхъа-
зым кърашахэр адрейхэм яхэгъуащэркъым - ахэр инкъым, 
зэ пэхъурейщ, къудамэ цIыкIухэмрэ тхьэмпэхэмрэ къадо-
кIуэ, куэдрэ щызыгъэлъ пкъыгъуэхэмкIэ зэремылэжьар 
къап щIэу, я фэр гъущэщ, гуащIэ мащIэ ящIэлъщ.

ШЭРЭДЖ Дисэ. 

ЗэманкIэ ды зэIэбэкIыж-
мэ, а Iуэхум  ап хуэдэ гулъытэ 
игъуэту  щы такъым. Илъэ сы-
щIэ  да уэдапщэхэр зэрызэ-
фIэ кIыу, псейхэр пхъэнкIий 
идзыпIэхэм яхьырти, езыр-
езырурэ хэщыхьыжырт е 
ягъэсырт. Иджы ар къезэ-
гъыркъым. КъэкIыгъэ щы-
хъукIэ, ар зыгуэрым къыхуэ-
гъэсэбэпыныр нэхъ игъуэу 
къалъытащ икIи абы ипкъ 
иткIэ жыгхэр зэхуахьэсыж 
мардэ пыухыкIам тету.

Псей жыгхэр пхъэнкIий  
идзыпIэхэм куэдрэ хэлъмэ, 
метан пкъыгъуэ зэраныр 
хьэ уам  хаутIыпщхьэнущ. 
Къи щынэмыщIауэ, къалэ 
 кIуэцI хэм къыщагъэсэбэп 
кон  тейнерхэм зы жыг нэхъ 

Налшык и «Форум» кинотеатрым япэу зэхуэщIауэ ща-
гъэлъэгъуащ «Испытание аулом» фильмыр. Iуэхур 
къызэригъэпэщащ КъБР-м ЩэнхабзэмкIэ и министер-
ствэм и «Киновидеоучреждение» къэрал IуэхущIапIэм и 
унафэщI къалэныр зыгъэзащIэ Шурдым Аксанэ. Филь-
мыр иратащ Урысеймрэ СНГ-мрэ я кино гъэлъэгъуа-
пIэхэм.

КИНОКОМЕДИЕР щытрахар Къэрэшей-Шэрджэсырщ. 
ЛIыхъужь нэхъыщхьэр Москва щыпсэу, илъэс 11 зи ныбжь 
блогер Тимурщ. Ар и адэм баз похьэ и адэр къыщалъ хуа     
къуажэм дэс и адэшхуэ ткIийм деж къэзэуатыншэу зы 
мазэкIэ щыIэну. Нэгъуей щIалэ цIыкIур и анэдэлъхубзэми я 
лъэпкъ хабзэхэми пэIэщIэщ. Аращ языныкъуэхэм деж и 
адэш хуэ-анэшхуэм жаIэр къыщIыгурымыIуэр. Адэшхуэ-
анэшхуэр щыпсэу къуажэм щIалэ цIыкIум щIэ куэд къыщы-
поплъэ. Абыхэм язщ шыгъажэр. ЛIыхъужьым шы къэжы-
хьыкIэ зрегъащIэри, куэд щIауэ шы тесыкIэ зыщIэ къуа-
жэдэс щIалэ цIыкIухэм абыкIэ йофIэкI. Зэрыт ныбжьми 
емылъытауэ, кином еплъ дэтхэнэри дехьэх къалэдэс щIалэ 
цIыкIум и гъэ сэныгъэм ирахьэлIэ лэжьыгъэм. Фильмыр гу-
шыIэкIэ гъэнщIащ, ар и щапхъэщ щIэблэм уегугъумэ, тхы-
дэри, хабзэри, анэ дэлъхубзэри къыфIэIуэхун хуэдэу зэры-
пхуэунэтIынум. Абы къыщыгъэлъэгъуэжащ иджырей къуа-
жэ гъащIэр, щIэблэр зрихьэлIэ Iуэху зэIумыбзхэр, адэ-
анэмрэ бынымрэ яку къыдэхъуэ зэгурымыIуэр, лъэпкъ 
цIыкIухэм я бзэр, хабзэр, щэнхабзэр кIуэдыжынкIэ зэрышы-
нагъуэр, нэгъуэщIхэри.

Художественнэ фильмыр мазэ бжыгъэкIэ щытрахащ 
КъШР-м хыхьэ Кызыл-Тогай къуажэмрэ Черкесск къалэмрэ. 
Абы нэхъыбэу щыджэгуар а щIыналъэм щыпсэухэрщ, лэ-
жьы гъэм и пэ къихуэу актёр Iэзагъэм и щэхухэм мащIэ ды-
дэу хуагъэсауэ. Фильмыр нэгъабэ жэпуэгъуэм къыдагъэ-
кIащ икIи ар къалъытащ Урысейм щIэупщIэ нэхъ щызиIэ 
фильм нэхъыфIищым ящыщу. Абы и фIагъыр кинокритик-
хэми къыхагъэщащ. Лэжьыгъэр кинофестиваль зыбжанэм 
щытекIуащ. Тюмень шекIуэкIа «Ноль+» фестивалым (Гран-
при саугъэтыр), Мейкъуапэ щызэхэта кинофестивалым ар 
лъэпкъ фильм нэхъыфI щыхъуащ. КъинэмыщIауэ, Вот-
кинск рэ Феодосиерэ щекIуэкIа дунейпсо фестивалхэми па-
шэ щыхъуащ. Лондон щекIуэкIа «SIFFA» зэхыхьэм «Сабий 
роль нэхъыфI» цIэр къыщыхуагъэфэщащ Кумратов Амир. 
Арктикэм къыщызэрагъэпэща «Arctic OPEN» лъэп къыбэ 
фестивалым сабийхэмрэ ныбжьыщIэхэмрэ яхуэгъэза         
фильм нэхъыфIу ар къыщалъытащ. 

Фильмыр ягъэхьэзыращ УФ-м ЩэнхабзэмкIэ и министер-
с т вэр, Президент грантхэм я фондыр, щэнхабзэ жэрдэмхэм-
кIэ Президент фондыр я дэIэпыкъуэгъуу. Абы и продюсерыр 
УФ-м и Кинематографистхэм я зэгухьэныгъэм и щIыналъэ 
къудамэм и унафэщI, киномкIэ школым и унафэщI Найма-
нов Артурщ. Фильмыр тезыхар Къэзахъстаным щыщ кино-
оператор, продюсер, клипмейкер Дулатов Азэмэтщ. Абы 
лэжьыгъэ 40-м нэблагъэ иIэщ. Наймановым жиIащ 2020 гъэ 
лъандэрэ фильмыр зэрытрахыну грант дэIэпыкъуныгъэ зэ-
рыпэплъар икIи 2021 гъэм УФ-м ЩэнхабзэмкIэ и министер-
ст вэм сом мелуан 15 зэрыхухихам и фIыгъэкIэ ар къазэре-
хъу лIар. 

УФ-м ЕгъэджэныгъэмкIэ и министерствэм фильмыр ку-
рыт еджапIэхэм гъэсэныгъэ лэжьыгъэхэм хыхьэу къыща-
гъэсэбэпыну чэнджэщ яритащ икIи щIыналъэ куэдым ар 
щагъэлъагъуэ. Псом хуэмыдэу «Унагъуэм и илъэсым» абы 
щIэупщIэ зэриIэнум шэч хэлъкъым. Фильмыр Пушкиным и 
картэ программэм хагъэхьащ.

ТЕКIУЖЬ Заретэ. мыхъуми иралъхьа нэужь, 
адрей кIэрыхубжьэрыхухэр 
ихуэжыркъым. Абы къы-
хэкIыу абыхэм сэбэпынагъ 
хэлъу елэжьыжыныр нэхъ 
тэмэму къалъытащ. Пса-
лъэм папщIэ, Москва, 
Санкт-Петербург къалэш-
хуэхэм унэхэм къыщIахыжа 
псейхэр щызэхуахьэс щIы-
пIэу 600-м нэс яIэщ. Абыхэм 
ирашалIэ жыгхэр цIыкIу-
цIыкIуу зэпаупщI, уеблэмэ 
щыкъуейуэ яхьэжыжри, 
щIыгъэпшэру къагъэсэбэп, 
лъэс зекIуапIэхэм тракIутэ, 
зоопаркхэм,  псэущхьэхэр 
щаIыгъ щIыпIэхэм Iэ щIэ-
лъыну хуашэ. 

Псори къэгъэнауэ, хьэсэ-
хэм  тракIутэ, псыIагъыр нэ-

хъыбэрэ иIыгъын папщIэ…
Псейр унэм махуэ зыб-

жанэкIэ щIэта нэужь, абы и 
банэ цIыкIухэр къыпыщэщу 
хуожьэ. Ахэр къэпщыпыжы-
ну гугъущ, сабэщыпри пэ-
лъэщыркъым. Псом нэхърэ 
нэхъыфIыр  псей лъабжьэм 
целлофан щIэубгъуауэ, жыг 
къудамэхэр къыпыуп щIы-
нырщ. ИужькIэ ар зэкIуэ-
цIывошыхьри, пхъэнкIий 
 идзыпIэм е ахэр щыIах щIы-
пIэхэм фохь.

Жьы хъуа псей IэрыщIхэм 
я зэхуэхьэсыжынми Iуэху-
гъуэ щхьэхуэхэр пыщIащ. 
Ахэр къызыхах пластикыр, 
зэ рыфщIэщи, илъэси 100-м 
нэскIэ мыхъейуэ щIым 
хэлъынущ, мыфрэ-мыщту. 
Абы къыхэкIыу, Iэмал зэ-
риIэкIэ, щIэх-щIэхыурэ зэра-
мы хъуэкIмэ нэхъыфIщ, 
илъэс 20-кIэ зепхьэ щыхъу-
кIэ. 

- Унэм щIэфхыж псейхэм 
фахуэсакъ, щIыпIэ-щIыпIэ-
кIэрэ зэрыщыхыфIэвмы-
дзэным фыхэт, - жаIэ акцэр 
къызэзыгъэпэщ щIыуэпс  
хъумакIуэхэм.

ЖАНХЪУЭТ Зузэ. 

ЩIыпIэцIэхэм ятеухуа тхы-
гъэхэм ящыщ зыбжанэм 
къы   щыдгъэлъэгъуат язы-
ныкъуэ лъахэджхэр, иджы-
рей Архъызым и Iэхэлъахэм 
мы зэманым къэрэшейхэр 
 мымащIэу зэрыщыпсэур 
«яфIэщ хьэусыгъуэу», а бгы-
лъэ щIыпIэхэм я тхыдэри 
фIэщыгъэу зэрахьэхэри зи 
гугъу тщIы лъэпкъым и за-
къуэ ирапхыну зэрыхущIэ-
къур. ДызэрегупсысымкIэ, 
апхуэ дэ бгъэдыхьэкIэм и 
телъ хьэр мы Iуэхум хуэгъэ-
зауэ пэжым нэплъысын зи 
«жа гъуэрщ». 

ЖытIам и щапхъэу зэпкъ-
рытхынщ Къэрэшей-Шэр-
джэ сым къухьэпIэ лъэны-
къуэмкIэ щыIэ къуршылъэ-
хэм дызыщрихьэлIэ фIэщы-
гъэхэм ящыщ зыбжанэр. 

Санчарэ (Санчаро)

БзэщIэныгъэлIхэм ящыщ 
гуэрхэм зэрытрагъэчыны-
хьымкIэ, мыбдежым дызыщ-
рихьэлIэр фIэщыгъэхэм ящы-
щу нэхъ зэхэгъэкIыгъуейуэ 
къэ лъытапхъэхэм язщ. 

Iэхэлъахэр зи «гущапIэ» 
псым имызакъуэу, а цIэр зэ-
рехьэр Кавказ Шытх Нэ-
хъыщхьэм абдежым узэрыщ-
хьэпрыкI хъу щхьэдэхыпIэми 
(метр 2642-рэ и лъагагъщ) Ад-
зэпш псы цIыкIум и къуэбэ-
къум унэмысу узыщрихьэлIэ 
бгыш хуэми (метр 2959-рэ и 
лъагагъщ). 

Санчарэ псым Кавказ Шытх 
Нэхъыщхьэм дыгъэмыхъуэм-
кIэ гъэза и бгыбгъу-бгыщIэхэм 
къуэпс-къуэпсу зыкъы щы зэ-
щIекъуэри, Пхия (Пхыуа, 
 Пхъауэ) къуажэ цIыкIум деж, 
хуэи щхъэрэу, тIуащIэ абра-
гъуэм псори щызэщIэзы-
къуэж Лабэшхуэ холъадэ. 

Телъыджэр аращи, бзэ щIэ-
ныгъэлIхэм, хабзэ зэрахуэ-
хъуауэ, мымащIэу къахокI 
Къэ рэшей-Шэрджэсым и 
щIы  пIэ цIэ хэм ящыщ куэдыр 
осети ныб зэм, уеблэмэ санс к-
ри тыбзэм езыпхыну хущIэ-
къухэр. И щхьэусыгъуэр ира-
ныбзэм ирипсалъэу къэгъуэ-
гурыкIуа аланхэр Iуащхьэма-
хуэ къухьэпIэмкIэ щыIэ и 
лъэныкъуэмкIи зэрыщыпсэ-
уарщ. Абы и щыхьэтщ зи гугъу 
тщIы «санчарэ» (sancara) 
фIэ щыгъэр, санскритыбзэм 
къыт рагъэпщIыкIыу, «еуэкIы-
пIэ», «дэкIыпIэ» мыхьэнэхэм 
зэрыхуахьри. 

АрщхьэкIэ, щIыпIэцIэр къы-

зытехъукIагъэнкIэ хъунум 
ехьэ  лIауэ нэгъуэщI еплъыкIи 
щыIэщ. Абазэ лъэпкъым и 
ищхъэрэ диалектым ирипса-
лъэ нэхъыжьыфIхэм зэрыхуа-
гъэфащэмкIэ, фIэщыгъэм 
щыхэгъэпщкIухьагъэнущ зи 
цIэр ящыгъупщэжа тхьэ гуэ-
рым зэреджэу щытар. Апхуэдэ 
«IэмалкIэ» къэхъуауэ ялъытэ 
япэ Iыхьэм кIэлъыкIуэ «рэ» 
пычыгъуэри, бзэ щIэныгъэр 
щыхьэт зэрытехъуэмкIэ, аб-
хъа зыбзэми адыгэбзэми зэ-
дыхэт суффиксхэм язщ.

Тхыдэм къызэрыхэщыжым-
кIэ, бгырысхэми абыхэм къа-
лъихьэу щытахэми Кавказ 
Шытх Нэхъыщхьэм хыхьэ 
Сан чарэ щхьэдэхыпIэмкIэ Ла-
бэшхуэрэ къущхьэщIыб Аб-
хъа зым щежэх Бзыбэ псыш-
хуэмрэ я къуэладжэ абра-
гъуэхэр иризэпащIэу щытащ. 

Урыс-Кавказ зауэм и 
иужьрей лъэхъэнэ бзаджэм и 
гугъу тщIымэ, пащтыхьыдзэр 
Санчарэ щхьэдэхыпIэмкIэ 
зэп рыкIат, Бзыбэ тIуащIэр зи 
хэщIапIэ Псхьу жылагъуэр 
щтапIэ зыхуэхъуа хэкулI-хэ-
купсэхэм ятеуэн папщIэ. 

Адзапш - Адзыпш
Санчарэ псы цIыкIум хэхуэж 

и къуэпсхэм ящыщ зым «Ад-
зэпш» цIэр зэрехьэ. А фIэ-
щыгъэр теIукIащ Кавказ Шытх 
Нэхъыщхьэм а щIыпIэм узы-

щыхуэзэ и щхьэдэхыпIэхэм 
ящыщу Бзыбэ псыхъуэу Аб-
хъа зымкIэ щыIэмрэ Лабэшхуэ 
и кIей телъыджэмрэ зэпы-
зыщIэхэм язми (метр 2497-рэ 
и лъагагъщ) езы Адзэпш зэ-
рызэхэлъадэ и псы хущхъуэхэ-
ми (псори зэхэту 20-м щIегъу). 

Лъахэхутэхэм я нэхъыбэр 
щыхьэт зэрытехъуэмкIэ,     
«Адзэпш» псалъэр IыхьитIу 
зэ хэтщ. Япэр, «адзэ» жыIэ-
кIэр, «пщтыр» мыхьэнэ къы-
зэ рыкIщ, етIуанэр, «пш» пы-
чыгъуэр, дэ, адыгэхэм, «псы» 
зыхужытIэрщ.  

ЩIыпIэцIэхэр зэхуэхьэ сы-
ным илъэс куэдкIэ яужь ита 
Твёрдый Александр «Топони-
мический словарь Кавказа» 
зыфIища и тхылъ гъэщIэгъуэ-
ным зэритым тедгъащIэмэ, 
«Адзыпш» псалъэр абхъаз-
аба зэбзэхэм зэрыщызэхэгъэ-
у вар «псы плъыжь» егупсы-
сыкIэм хуэкIуэущ. Пычы гъуэ-
кIэрэ зэпкърытхмэ, «адзы» 
япэ Iыхьэм къикIыр «псы»-щ, 
«пш-пшы» етIуанэ Iыхьэр, зи 
гугъу тщIы бзэхэм зэ ры щы-
нэрылъагъущи, зыхуэкIуэр дэ, 
адыгэхэм, «плъыжь» мы хьэ-
нэм тедгъахуэрщ. Лъахэху-
тэхэм я нэхъыбэм къызэра-
лъытэмкIи, а фIэщыгъэр зи 
гугъу тщIым теIукIащ, зыщи-
гъазэ къуэбэкъум гъущI зы-
хэлъ къуэпсыбэ къыдэлъадэу, 
мывэ дзакIэхэм плъыжьыфэ 
зэрыратам къыхэкIыу.

Рычэпстэ 
(Речепста) 

Инжыджышхуэ и псыхъуащ-
хьэхэм къыщекIуэкI щIыпIэ-
цIэхэм язщ.

 Тхыдэ щIэныгъэхэм я кан-
дидат Фёдоров Яков и тхылъ 
гъуэзэджэу «Топонимика За-
падного Кавказа и некоторые 
вопросы его этнической исто-
рии» зыфIищам и 282-нэ на-
пэкIуэцIым дыкъыщоджэ: 
«Аб хъаз-адыгэ топонимикэр 
щытепщэу щыта щIыналъэ-
хэм ящыщ зыщ Инжы джыш-
хуэ псым зыкъыщызэщIикъуэ 
къурш жьанэхэри. АбыкIэ 
щыхьэту къэувыфынущ Ар-
хъыз хэлъэдэж Рычэпстэ псы 
цIыкIум зэреджэри. ФIэщы-
гъэр тынш дыдэу абхъаз-
адыгэбзэхэмкIэ къыбгуроIуэ. 
Япэ пычыгъуитIым, «ры-чэ»-м, 
абхъазыбзэкIэ къарыкIыр 
«жьа уапIэ», «псыпцIалъэ» 
мы хьэнэхэрщ. ЕтIуанэ пычы-
гъуитIыр, «пс-та»-р, тIууэ зэ-
хэтщи, япэр, «пс» («псы»)-р, 
абхъаз-адыгэбзэхэм зэдай 
пса лъэщ, «та»-р щIыпIэр къэ-
зыгъэлъагъуэщ». 

АтIэми, апхуэдэу йоджэ а 
лъэныкъуэмкIэ щыIэ къур-
шылъэхэр зэпызыщIэ «Аби-
шира - Ахуба» бгы шытх екIуэ-
кIым къыщIэж псы бгъунж 
цIыкIур зыщIэлъадэу зыбгъу-
рыж Iуащхьэ джафэшхуэми 
(метр 3214-рэ и лъагагъщ), 
Уарпрэ Лабэрэ я псыхъуащ-
хьэхэр зэпызыщIэ щхьэ дэ хы-
пIэми. Къэдгъэлъагъуэмэ, 
Рычэпстэ Архъыз холъадэ, 
езы Архъыз Псыш хохуэж, 
Псыш Инжыджышхуэ и кIуа-
пIэщ. 

ЩIыпIэцIэхэр джыным 
куэд щIауэ дихьэх лъахэхутэ-
щIэ ны гъэлI цIэрыIуэ Твёр-
дый Александр «Кавказым и 
топонимикэ псалъалъэ» и 
тхы лъым, 2011 гъэм къы-
дигъэ кIам, зэрыщитхымкIэ, 
«Ры чэпстэ» фIэщыгъэр 
«Дыгъэ зыдэмыпсэ псы бэ-
къу» мы хьэнэми хуэбгъакIуэ 
мэхъу. 

КЪУМАХУЭ Аслъэн. 

